
 
 

Извештаи за 2006 година на земјите за практиките во 
почитувањето на човековите права/во 2006 година 

Објавено од Бирото за демократија, човекови права и труд  

(Bureau of Democracy, Human Rights, and Labor) 
6 март 2007 година  

 
Предговор 

Насекаде во светот луѓето се борат за поголема лична и политичка слобода и за 
прифаќање на демократските институции. Тие настојуваат да ги обезбедат, како што 
тоа го нарекува претседателот Буш, „барањата за човечко достоинство за кои нема 
преговарање“.    

И покрај личниот ризик и во крајно неповолни околности, храбри поединци и 
невладини групаи ги обелоденуваат случаите на кршење на човековите права. Се 
обидуваат да ги заштитат правата на етничките и верски малцинства, на 
работниците, на жените, и да и стават крај на трговијата со луѓе. Тие настојуваат да 
изградат динамични граѓански општества, да обезбедат слободни и фер избори и да 
воспостават одговорни демократски држави што се темелат врз законот.  

Овие нестрпливи патриоти ги редефинираат границите на она што претходно се 
сметаше за возможно. И навистина – веќе неколку генерации наназад слободата се 
шири во земјите во развој, пропаднаа комунистичките диктаторски режими и се 
појавија нови демократски држави. Правата загарантирани со Универзалната 
декларација за човекови права се заштитени поцелосно и во повеќе земји од кога и 
да е досега.  

Оваа доблесна работа и натаму продолжува – меѓутоа, сè уште не е завршена и е 
соочена со решителни противници. Не изненадува тоа што оние коишто се 
чувствуваат загрозени од демократските промени им се спротивставуваат на оние 
што заговараат реформи и што ги спроведуваат. Во текот на изминатата година 
имаше обиди за малтретирање и застрашување на бранители на човековите права 
и на граѓански организации, и за ограничување или укинување на нивната дејност. 
Се спроведуваа неправедни закони како политичко оружје против лицата со 
независни погледи. Имаше и обиди со незаконски средства да се замолчат оние што 
го искажуваа своето несогласување.    

 
 

O F F I C E  O F  P U B L I C  A F F A I R S  /  E M B A S S Y  O F  T H E  U N I T E D  S T A T E S  O F  A M E R I C A  
 

 Bull. Ilinden b.b. 1000 Skopje /Telephone (+389) – (2) 3116 180, Fax (+389) – (2) 3118 431 E-mail: ircskopje@mt.net.mk  

mailto:ircskopje@mt.net.mk


Секој напад врз невладини организации и врз другите бранители на човекови права 
значи поткопување на слободата и на демократијата.  Светските демократии мораат 
да застанат во одбрана на бранителите на човековите права. Ова е една од 
примарните мисии на нашата дипломатија денес, и се надеваме дека Извештаите 
за 2006 година на земјите за практиките во почитувањето на човековите права 
на Стејт Департментот ќе помогнат во унапредувањето на овие заложби. Со ова би 
сакала да ги поднесам овие извештаи пред Конгресот на САД.  
 
Кондолиза Рајс, 
државен секретар 

Вовед 
 

Во овие извештаи се опишува ефикасноста со која државите ги спроведуваат во 
практиката своите меѓународни обврски за почитување на човековите права. Овие 
фундаментални права, изразени во Универзалната декларација на ОН за човекови 
права, го сочинуваат она што претседателот Буш го нарекува „барања на 
човековото достоинство за кои нема преговарање“. Како што вели државниот 
секретар Рајс, ветувањето на Универзалната декларација на ОН не може да се 
исполни преку ноќ, но тоа е итна работа што не трпи одлагање.  

Универзалната декларација го повикува „секој поединец и сите органи на 
општеството... да го промовираат почитувањето на овие права и слободи и со 
прогресивни мерки, и национални и меѓународни, да обезбедат универзално и 
ефикасно признавање и почитување на овие права и слободи...“ 

Соединетите Американски Држави многу сериозно ги сфаќаат своите обврски за 
почитување на човековите права. Свесни сме дека овој извештај го пишуваме во 
време кога се разгледуваат нашето досие и акцииите што ги преземаме за да 
одговориме на терористичките напади врз нашата земја. САД и натаму ќе одговара 
без заобиколување на реакциите отстрана направени со добра волја, меѓу другото и 
со периодичните извештаи што ги поднесуваме согласно нашите обврски што 
произлегуваат од повеќе спогодби за човекови права чиј потписник е нашата 
држава. Исто така, посветени сме и на континуирано подобрување. Во последниве 
пет години се значително унапредени законите, политиката и практиката во САД во 
делот на притворање, третман и судење на лица осомничени за тероризам. Нашиот 
демократски систем на уредување не е непогрешен, меѓутоа, тој е одговорен – 
нашето силно граѓанско општество, нашето енергично независно новинарство, 
нашите независни гранки на власт и добро втемелената правна држава имаат улога 
на корективи.   

Овие извештаи на земјите за практиките во почитувањето на човековите права, 
поднесени пред Конгресот како задолжителна обврска, претставуваат суштински 
елемент во настојувањата на Соединетите Американски Држави низ целиот свет да 
го промовираат почитувањето на човековите права. И кај нас и во светот овие 
годишни извештаи веќе три децении се користат како референтен документ кога се 
врши проценка на напредокот што е постигнат и на предизвиците што сè уште 
претстојат. Исто така, тие претставуваат и основа за здружена акција на влади, 
организации и поединци што сакаат да им стават крај на кршењата на правата и да 

ги зајакнат капацитетите на државите за заштита на фундаменталните права на 
сите луѓе.       

Извештаите даваат преглед на работењето на државите во 2006 година. Секој 
извештај говори самиот за себе. Сепак, од нив произлегуваат пошироки обрасци, 
поткрепени со примери за конкретни држави. Наведените примери служат само како 
илустрација, не како извор на целосни информации.  

Трендови што даваат надеж, но реалност што отрезнува  

Прегледот на овие извештаи покажува дека во 2006 година луѓето во целиот свет 
продолжија да бараат почитување на нивните права и од нивните влади да го 
спроведуваат тоа, продолжија со настојувањата да се чуе нивниот глас и да се земе 
предвид,  да има праведни закони и правда за сите. Освен тоа, демократијата сè 
повеќе беше прифатена како форма на власт што најдобро одговара на барањата 
на граѓаните за дигнитет, слобода и еднаквост. Овие трендови навистина влеваат 
надеж, но извештаите истовремено одразуваат и реалност што отрезнува:    

прво, постигнатиот напредок во областа на заштита на човековите права и на 
демократијата беше тешко стекнат и тешко се одржуваше. Во некои држави 
постигнат е значителен напредок, некои други подзаостануваа, а имаше и 
такви каде што работите назадуваа.  

Од долунаведените примери се гледа дека имаше големи разлики во постигнатото, 
во зависност од фактори како што е степенот до кој се ангажирале владите, 
капацитетот на институциите, степенот на корупцијата и силата на граѓанското 
општество.  

Во месец јануари 2006 година, на местото на Националната транзициона влада на 
Либерија, што служеше како преодна влада по завршувањето на разорната 14-
годишна граѓанска војна во 2003, дојде демократски избраната влада на Партијата 
за единство на чело со Елен Џонсон-Сирлиф, првата жена шеф на држава во 
Африка. Владата презеде значителни мерки за коригирање на пропустите што во 
минатото беа направени во доменот на човековите права, меѓу другото и преку 
соработка со партнери од странство во рехабилитирањето на судството во 
државата и воспоставувањето институција јавен правобранител во главниот град. 
Претседателот отпушти или суспендира повеќе корумпирани претставници на 
власта. Комисијата за вистина и помирување, што беше формирана во 2005 година 
за да ги испитува случаите на кршења на човековите права и воените злосторства 
извршени во текот на граѓанската војна, почна да собира изјави од сведоци. И покрај 
постигнатиот напредок, во Либерија и натаму имаше сериозни проблеми во областа 
на човековите права, меѓу кои и сè уште слабото судство, корумпираноста и 
неказнувањето на претставници на власта и насилството по основ полова 
припадност, како и екстремната сиромаштија што водеше во експлоатација на 
детската работна рака.     

Во текот на годината во политички чувствителните делови на Индонезија продолжи 
значителното намалување на бројот на убиства извршени од страна на вооружените 
сили и полицијата. На ниво на провинции, регенство, на окружно и општинско ниво 
се одржаа педесет и четири главно слободни и фер избори, особено во месец 

декември во Ацех, каде што беше избран еден поранешен борбен командант од 
редот на бунтовниците. Иако општо земено стивнуваа верските насилства меѓу 
заедниците, во некои области тие и натаму продолжија. Во Индонезија и во Источен 
Тимор властите и судовите не беа во состојба да се фатат во костец со кршењето 
на човековите права и со злосторствата извршени во минатото.   

Во Мароко е евидентиран забележлив напредок во областа на човековите права, 
иако и натаму останаа извесни проблеми. Владата почна да решава случаи на 
кршење на човековите права од минатото така што за конкретни случаи на апсења, 
исчезнување и злоупотреба во периодот меѓу 1956 и 1999 година обезбеди 
компензација преку Консултативниот совет за човекови права. Во месец март 
владата го воведе законот против тортура, иако и натаму беа пријавувани случаи на 
тортура извршена од страна на различни гранки на безбедносните сили. И покрај 
континуираните ограничувања на слободата на печатот и на говорот, во јавноста и 
во медиумите беше отворена опширна и крајно отворена дебата. Во текот на 
годината владата казни некои новинари што ги пречекориле границите на слобода 
на говорот, а многу новинари применуваа автоцензура. Трговијата со луѓе, особено 
заради сексуална експлоатација и за експлоатација на детската работна рака, 
останаа како прашања што предизвикуваат загриженост; меѓутоа, и властите и 
граѓанското општество беа сè поактивни во нивното решавање.     

Демократската Република Конго ги одржа своите први демократски 
претседателски и законодавни избори по повеќе од 45 години, и му стави крај на 
тригодишниот транзиционен период што уследи по граѓанската војна. На сила стапи 
нов устав. Сепак, резултатите во областа на човековите права беа многу скромни. 
Покрај конфликтот што вриеше на исток, каде што и натаму продолжи слабата 
контрола од страна на властите и каде што вооружени групи продолжија со 
сериозни злоупотреби, и безбедносните владини сили во целата земја неказнето 
вршеа сериозни злоупотреби.  

На Хаити граѓаните ја покажаа својата определба за демократијата на тој начин што 
во 2006 година трипати излегоа на избори. Повеќе од 3,5 милиони граѓани се 
регистрираа за гласање, а во првиот изборен круг на претседателските и 
парламентарни избори во февруари имаше импресивен одѕив од преку 70% од 
гласачкото тело. По завршувањето на изборниот процес што помина релативно 
стабилно и без насилства, гласачите го избраа претседателот Рене Превал и 
изгласаа 129 членови на парламентот. Во месец декември на Хаити беа одржани 
првите општински избори по повеќе од една деценија. Сепак останува уште многу да 
се направи за целосно да се врати правната држава, меѓу другото и 
преструктуирање на нефункционалниот судски систем на Хаити и континуирана 
обука и контрола над националната полиција на Хаити.  

Во Украина во делот на човековите права и натаму имаше забележителен напредок 
во периодот што уследи по портокаловата револуција. Парламентарните избори 
што се одржаа во месец март 2006 година беа најслободните избори во 15-те 
години независност. Земјата продолжи со унапредување на слободата на печатот, 
слободата на здружување и во развојот на граѓанското општество. И покрај овие 
придобивки, останаа сериозни проблеми како што е корумпираноста во сите гранки 
на власта.  

Иако по преминот кон демократски избрана власт во 2005 година Киргистан бележи 
значително подобрување во областа на човековите права, во текот на 2006 година 
како кулминација на една недела масовни но сепак мирни протести беше набрзина 
усвоениот дополнет устав што нудеше можност за вистинска контрола и отчет на 
власта. Меѓутоа, на крајот на декември парламентот усвои друг устав со кој се 
поништуваат многу клучни аспекти на контролата и отчетноста на власта. Исто така, 
властите малтретираа невладини организации (НВО) финансирани од извори од 
странство.  

И покрај искажаната определба на претседателот Мушараф за демократска 
транзиција и „просветлена умереност“, состојбата со човековите права во Пакистан 
и натаму остана незадоволителна. И натаму останаа ограничувањата на слободата 
на движење, изразување, здружување и вероисповед. И натаму имаше случаи на 
исчезнување на активисти од внатрешноста и на политички противници, особено во 
оние делови во внатрешноста на земјата во кои владеат внатрешни превирања и 
бунтови. Безбедносните сили продолжија со вршење вонсудски егзекутирања. И 
натаму беа вообичаени произволни апсења и мачења. Во редовите на власта и на 
полицијата превладуваше корумпираност. Една од позитивните придобивки беше 
таа што Националното собрание и претседателот Мушараф во декември го 
потпишаа Законот за заштита на жената – со што за првпат по три децении владата 
на Пакистан успешно отфрли закони што се штетни за правата на жените. Со овој 
закон се воведува измена во одредбата за силување и прељуба од Указот Худуд од 
1979 година со тоа што законскиот престап силување од пакистанскиот Шеријатски 
закон се пренесува во Кривичниот закон на Пакистан. Исто така, со овој закон се 
укинува условот според кој, за да покрене обвинение, жртвата на силување треба да 
има четворица мажи за сведоци.  

Иако во 2005 година Египет по првпат во своето постоење одржа повеќепартиски 
претседателски избори, апелите на јавноста во 2006 година за поголема 
демократизација и одговорност напати наидоа на силни реагирања од страна на 
власта. Континуираното држење в затвор на поранешниот претседателски кандидат 
Ајман Нур предизвика сериозна загриженост во врска со патот на политичката 
реформа и на демократијата во земјата. Продолжувајќи со трендот што започна во 
2005 година, властите уапсија и ставаа во притвор, и тоа во временски периоди од 
по неколку недели, стотици активисти поврзани со забранетото Муслиманско 
братство коешто инаку се толерира. Во месец февруари двајца високи судии беа 
приведени на сослушување затоа што јавно повикувале на независно судство. 
Египетската полиција уапси и задржа во притвор преку 500 активисти за учество во 
демонстрации во знак на поддршка на независното судство. Покрај тоа, 
документирани се тешки случаи на тортура од страна на властите. Исто така, 
властите уапсија, притворија и малтретираа неколку Интернет блогери.  

Владата во Казахстан го ограничи функционирањето на политичката опозиција на 
тој начин што воведе тешки услови за регистрација и го попречуваше или не 
дозволуваше регистрирање политички партии. Спојувањето на провладините партии 
го консолидира цврстото лидерство на партијата Отан на претседателот Назарбајев 
и го стесни политичкиот простор за изразување алтернативни погледи и за 
заговарање реформи. Владата ја заплашуваше политичката опозиција преку 
политички мотивирани обвиненија и ограничувања на слободата на здружување, 

 5



усвои закони со кои се ограничува слободата на медиумите и малтретираа 
невладини организации.  

Русија преживуваше континуирана централизација во извршната власт, меѓу 
другото тука спаѓаат и амандманите на изборните закони и новата легислатива за 
политички партии што на владата и дава широки овластувања да регулира, да врши 
истраги, да ограничува, дури и да затвора партии. Заедно со послушната државна 
Дума, корупцијата и селективноста во спроведувањето на законите, политичкиот 
притисок врз судството и ограничувањата врз невладините организации и 
медиумите, овие трендови доведоа до натамошна ерозија на одговорноста на 
властите. Во Чеченија и во други делови на Северен Кавказ продолжија сериозни 
кршења на човековите права, меѓу другото, федералните безбедносни сили и 
безбедносните сили на Чеченската Република вршеа незаконски убиства и 
малтретираа цивили. Борци од редовите на бунтовниците извршија терористички 
бомбашки напади и политички мотивирани исчезнувања во регионот. Европскиот 
суд за човекови права во сè поголем број случаи сметаше дека е Русија одговорна 
за овие злоупотреби.   

Владата на Чавез во Венецуела продолжи да ја консолидира својата моќ во 
извршната власт. Властите продолжија да ги заплашуваат опозицијата и 
невладините организации и да ја заслабнуваат независноста на судството. 
Меѓународните наблјудувачи ги оценија како генерално слободни и фер 
претседателските избори во декември, кога беше повторно избран претседателот 
Чавез со 63% од гласовите. Во своето инаугуративно обраќање, претседателот 
Чавез од Националното собрание, во кое неговите партии контролираат 100% од 
местата, побара да му го даде овластувањето да владее со извршен декрет.  

На Фиџи и во Тајланд воените сили ги срушија демократски избраните влади.  

Втората реалност што отрезнува се однесува на небезбедноста што доаѓа од 
внатрешни и/или гранични конфликти коишто го загрозуваат или го осуетуваат 
напредувањето на почитувањето на човековите права и на демократското 
уредување.   

И покрај континуираната определба на владата на Ирак да го зајакнува 
националното помирување и обнова, да остане на изборниот курс и да воспостави 
правна држава, сè подлабокото секташко насилство и терористичките испади 
сериозно ги поткопуваа човековите права и демократскиот напредок во 2006 г. Иако 
ирачкиот устав и законите претставуваат цврста рамка за заштита на човековите 
права, вооружени групи извршија атак врз човековите права од две различни 
насоки: од оние што не го кријат своето непријателство кон владата – терористите 
на Ал Каеда, непомирливите останки на батистичкиот режим, и бунтовници што 
водат герилска војна, и припадниците на шиитските паравоени формации и 
безбедносните сили на одделни министерства – формално во сојуз со властите – 
што спроведуваа тортура и други злоупотреби.    

Иако по падот на Талибанскиот режим во 2001 година Авганистан оствари 
значителен напредок во областа на човековите права, состојбата со човековите 
права во земјата и натаму остана незадоволителна. Ова главно се должеше на 
слабите централни институции и на разорните бунтовнички сили: Талибанците, Ал-

Каеда и други екстремистички групи ги засилија нападите врз државни функционери, 
врз припадници на безбедносните сили, врз невладини организации и други 
претставници на хуманитарна помош, и врз невооружени цивили; а во текот на 
годината драматично порасна и бројот на бомбашки самоубиствени напади, како и 
на напади врз училишта и врз учители. Постојано имаше јавувања за случаи на 
произволни апсења и притворање, вонсудски убиства, тортура и лоши затворски 
услови. Во месец декември претседателот Карзаи го лансира Транзициониот казнен 
акционен план што има за цел да ги решава случаите на кршење на човекови права 
од минатото и да ги зајакне институционалните капацитети на правосудниот систем.  

Конфликтот меѓу Хезболах и Израел од јули-август 2006 г.  ги уназади крупните 
чекори со кои Либан грабеше напред во реформите што ги оствари по атентатот врз 
поранешниот премиер Рафик Харири во 2005 г. и повлекувањето на сириските трупи 
по окупацијата којашто заврши по речиси три децении. Пред конфликтот, 
либанската влада веќе почна да отстранува голем број препреки што го попречуваа 
политичкото здружување и партиите. Кога Хезболах влезе во Израел од либанска 
територија и киднапира и уби неколку израелски војници, израелските воени сили 
одговорија со навлегување на либанска територија. Конфликтот заврши кога со 
помош на ОН беа прекинати сите непријателства. И покрај тоа што дојде до прекин 
на непријателствата и што во јужните региони беа распоредени либански вооружени 
сили и привремени сили на ОН, либанските паравоени единици и Хезболах и натаму 
имаа значително влијание во други делови од земјата.   

Серијата смртоносни судири на националните одбранбени сили со различни 
дисидентски паравоени единици, полиција и граѓански сили во Источен Тимор 
предизвика распространето насилство на гангстерски банди во главниот град на 
земјата. На барање на властите, одговорноста за безбедноста на главниот град ја 
презедоа сили од Австралија, Нов Зеланд, Малезија и од Португалија. На 25 август 
Мисијата за Источен Тимор што ја состави ОН ја презеде одговорноста за 
одржување ред. Овој внатрешен конфликт доведе до раселување на околу 150.000 
лица, што претставува повеќе од 15% од вкупното население во државата.  

Трето, и покрај придобивките во областа на човековите права и демократските 
принципи во сите региони во светот, голем дел од човештвото сè уште живее 
во страв а сонува за слобода.  

Најсистематично кршење на човековите права на светот продолжи во земјите во кои 
целата власт и натаму е во рацете на неодговорни владетели – било тоталитарни, 
било авторитарни.  

Режимот во Северна Кореја во 2006 година и натаму беше еден од најизолираните 
и најрепресивни режими во светот. Режимот го контролира речиси секој аспект на 
живеењето на граѓаните, одземена им е слободата на говор, слободата на 
медиумите, на собирање и здружување, и ги ограничува слободата на движење и 
правата на работниците. Уставот гарантира „слобода на вероисповед“, но вистинска 
слобода на вероисповед не постои. Се проценува дека во кампови за притвор биле 
држени 150.000 до 200.000 лица, меѓу кои и политички затвореници, а голем број 
затвореници умреле од мачење, гладување, болести и од изложеност на 
неповолните временски услови.   

Со цел да ја одржи својата моќ, воената влада во Бурма насекаде вршеше 
погубувања, силувања, тортура, произволно притворање и насилно преместување 
на цели села, особено на етнички малцинства. Затворениците и притворениците беа 
изложени на малтретирање и беа држени во лоши услови во кои им беше загрозен 
животот. Продолжи надзорот, заканувањето и затворањето на политички активисти; 
нобеловецот и лидер на опозицијата Аунг Сан Су Кјуи остана во изолација во 
домашен притвор, а преку 1.100 политички затвореници гниеја по затвори. И натаму 
остана нашироко распространета примената на принудна работа, трговијата со луѓе, 
регрутирање деца-војници и верската дискриминација. Владата ја продолжи 
работата на фарсата наречена национална конвенција, на која таа ги избра 
делегатите и каде што беше забранета слободна дебата. Најавена како дел од 
„мапата на патот кон демократијата“, оваа конвенција се одржа со цел да се 
поништат резултатите од изборите од 1990 година и да се усвои нов устав што ќе 
биде во полза на режимот. Суровото и деструктивно владеење на режимот доведе и 
до прелевање во соседните земји на бегалци, до ширење на заразни заболувања и 
трговија со дроги и луѓе.   

Владата на Иран флагрантно ја кршеше слободата на говор и здружување и ги 
интензивира острите мерки против дисидентите, новинарите и реформистите – 
остри мерки што ги карактеризираа произволни апсења и притвор, тортура, 
исчезнувања, примена на прекумерна сила и општо лишување од фер јавни судски 
процеси. Властите продолжија да ги притвораат и да ги малтретираат Бахаите и 
другите верски малцинства и одржа конференција на која беше оспорено 
постоењето на Холокаустот што наиде на општа осуда. Во подготовките на изборите 
за Експертското собрание што се одржаа на 15 декември беа дисквалификувани 
повеќе од две третини од пријавените кандидати – меѓу кои и сите жени кандидати – 
со што голем број места во собранието останаа неприкосновени. Дисквалификувани 
беа и стотици кандидати во општински избори ширум земјата. Владата во 2006 
година и натаму продолжи да ги пренебрегнува домашните и странските апели за 
одговорна власт на тој начин што ги поддржуваше терористичките движења во 
Сирија и во Либан, а исто така повикуваше и на уништување на една земја членка 
на Обединетите Нации.     

Владата на Мугабе во Зимбабве продолжи со кршење на човековите права во сите 
области. Широко беше распространети корупцијата меѓу претставниците на власта 
за што тие не беа казнувани. Законот за официјални тајни и Законот за јавен ред и 
безбедност од 2002 година останаа на сила, со што беа драстично ограничени 
граѓанските слободи. Во дополнителните парламентарни избори од 2006 година и 
во изборите за советници во руралните региони, владата со манипулирање на 
изборниот процес лишуваше гласачи од правото на глас и ги насочи изборите во 
полза на кандидатите на владејачката партија. Доминирањето на владејачката 
партија овозможи уставни измени без пошироки консултации. Припадниците на 
безбедносните сили малтретираа, тепаа и произволно апсеа критичари на власта и 
симпатизери на опозицијата. Продолжија упади на фарми и запленување имот, 
понекогаш и со примена на насилство. Акцијата за насилно иселување од домови 
што за време на Операцијата враќање на редот од 2005 година остави 700.000 
бездомни лица продолжи во смалени размери. Властите им се мешаа во напорите 
на хуманитарни организации да обезбедат помош. Со одложување на 
претседателските избори за 2010 година, Мугабе и неговите приврзаници во 
декември предложија неговиот мандат да биде продолжен за уште две години.  

Владата на Куба, на чие чело привремено се наоѓа Раул Кастро поради болеста на 
Фидел Кастро, продолжи да ги крши практично сите права на своите граѓани, меѓу 
кои и фундаменталното право на мирна промена на власта или критикување на 
револуцијата или на нејзините предводници. Во 2006 година властите вршеа 
засилено малтретирање на дисиденти и други граѓани што ги сметаа за закана за 
власта, што во голем број случаи се вршеше преку масовни акции наречени „чин на 
отфрлање“ коишто се состоеја од вербалнi закани и физички напади. Освен тоа, се 
вршеше неказнето тепање и малтретирање на притвореници и затвореници. Иако во 
текот на годината беа ослободени затвореници во знак на добра волја, на крајот на 
годината имаше најмалку 283 политички затвореници и притворени лица, меѓу кои и 
59 од 75-те продемократски активисти за човекови права што беа затворени со 
енергичните мерки во март 2003 г.   

Односот на властите во Кина во поглед на човековите права во 2006 година во 
некои области се влоши. Се зголеми бројот на крупни случаи на наблјудување, 
малтретирање, притворање и ставање в затвор на политички и верски активисти, 
новинари и на писатели, како и на адвокати на одбраната што се обидуваа да си ги 
искористат своите законски права. Малтретирани и притворани беа и некои членови 
на нивните семејства. Продолжија голем број масовни демонстрации и протести што 
повикуваа на исправање на неправдите и во некои случаи тие беа прекинувани со 
примена на сила. Властите воспоставија нови мерки на контрола врз: невладини 
организации, медиуми заедно со Интернетот, врз судови и судии. Репресалиите врз 
нерегистрирани верски групи и врз малцински групи, поконкретно Ујгурите и 
Тибетанците, и натаму останаа како сериозен извор на загриженост.   

Во Белорусија, владата на Лукашенко и натаму продолжи со интензивирана 
репресивна политика. Претседателските избори во март поминаа со тешки 
неправилности. Во острите мерки што беа применети врз јавните протести против 
резултатите беа уапсени преку 1.000 лица, а многумина беа осудени на крати 
затворски казни. Со затворски казни во траење од 2 до 5 и пол години беа казнети и 
други активисти и членови на опозицијата, меѓу кои Александар Кожулин, 
противкандидатот на Лукашенко во претседателската трка.  

Владата на Еритреја и натаму беше меѓу најрепресивните во субсахарска Африка, 
а во 2006 година состојбата со човековите права се влоши. Припадници на 
владините безбедносни сили вршеа незаконски убиства; имаше веродостојни 
пријави дека безбедносните сили на лице место пукале врз лица што се обидувале 
да ја поминат границата со Етиопија. Владата ја интензивира кампањата на апсење 
на лица што избегнуваат да го служат воениот рок и на нивни роднини, а имаше и 
веродостојни пријави што укажуваат на тоа дека некои од уапсените биле мачени. И 
покрај тешката суша на Рогот на Африка, владата на неколку меѓународни 
невладини организации им наложи да ја напуштат земјата, исто како што направи и 
во 2005 г. Продолжија жестоките рестрикции на верската слобода.  

Четвртата реалност што отрезнува  е фактот  дека, како сè поинтензивно се 
настојува да се остварат поголеми лични и политички слободи, така се 
наидува на сè поинтензивен отпор од оние што се чувствуваат загрозени од 
политичките и општествените промени.    

Бранителите на човековите права и невладините организации се од суштинска 
важност за успехот на една држава. Проблемите со кои се соочуваат земјите во 
денешниот свет се премногу сложени дури, па дури ни најмоќните држави не можат 
сами да ги решаваат. Придонесот што на ова поле го дава граѓанското општество и 
слободниот проток на идеи и информации играат клучна улога во решавањето на 
низата домашни и меѓународни проблеми. Ограничувањето на политичкиот простор 
на невладините организации и на јавната дебата само го лимитира општествениот 
раст.  

Во сите региони во 2006 година имаше држави чии влади, наместо да ги прифатат 
обврските кон својот народ во областа на сè поголемите потреби за лична и 
политичка слобода, одговорија со обесправување на оние што се залагаа за 
човекови права и што пријавуваа случаи на злоупотреба, како што се невладини 
организации и независни медиуми, вклучувајќи го и Интернетот. Загрижува бројот на 
земји што усвоија или селективно спроведуваа закони и регулатива насочени против 
невладини организации и новинари. Освен тоа, невладините организации и 
новинарите беа изложени на вонзаконски мерки, често од страна на непознати 
напаѓачи. На пример:   

Со новиот закон за НВО-ии што во месец април 2006 г. стапи на сила во Русија беа 
воведени построги услови за регистрирање невладини организации, строг надзор 
над организациите, детални и тешки услови за програмите и активностите на овие 
организации, а Федералната служба за регистрирање доби овластување да не 
одобрува барања за регистрирање или да затвора организации врз основа на 
нејасни и субјективни критериуми. Како резултат на притисоците и рестрикциите од 
страна на властите, дојде до влошување на состојбата во делот на слободата на 
изразување и независноста на медиумите. Во месец октомври непознати лица ја 
убија Ана Политковскаја, истакната новинарка којашто се застапуваше за 
човековите права, позната по своите критички написи за кршењето на човековите 
права во Чеченија. Власта ја искористи контролата што ја има како сопственик на 
сите национални телевизиски и радио станици и на повеќето влијателни регионални 
станици, и го ограничуваше пристапот до информациите што ги сметаше 
чувствителни.     

Во Белорусија, строгите даночни инспекции и услови за регистрирање НВО им ја 
отежнуваа работата на граѓанските организации, а продолжија и напади врз 
припадници на независните медиуми. Во месец ноември продемократскиот активист 
Димиртиј Дашкевич беше осуден на затворска казна во траење од 18 месеци за 
водење нерегистрирана НВО.  

Владата на Казахстан ја регистрира опозиционата партија Вистинска Ак Жол откако 
беше убиен нејзиниот копретседател Сарсенбајули, и рестриктивно го толкуваше 
член 5 од уставот за да ги суспендира активностите околу независната обука на 
политичката партија финансирана од странство, и притоа тврдеше дека 
доставувањето информации е исто што и финансирање политички партии. Во месец 
јули претседателот Назарбајев одобри законски амандмани рестриктивни за 
медиумите што претставникот на Слобода на медиумите при Организацијата за 
безбедност и соработка во Европа ги оцени како чекор наназад. Владата и натаму 
продолжи со примена на рестриктивни закони за клевета за да казнува, да осудува и 

да суспендира медиумски редакции, новинари и критичари. Во месец април беше 
брутално претепан претставник на еден суспендиран медиум.    

Во Туркменистан е строго ограничена слободата на изразување, здружување и 
собирање, а власта настојуваше да ги контролираа сите активности на невладините 
организации. Во целата земја може да се следи програмата на странска сателитска 
телевизија, но властите ги контролираа сите домашни медиуми, а на новинарите им 
беше строго забрането да контактираат со странски лица без посебна дозвола. 
Преку државниот Туркмен Телеком беше овозможен крајно лимитиран пристап кон 
Интернетот; од 2002 година наваму во главниот град не беше дозволено отворање 
нови имејл адреси. Во август властите ги уапсија новинарите Огулспапар Мирадова, 
Анакурбан Аманкличев и Сапардурди Хаџјеј и во затворен судски процес по итна 
постапка ги осудија на шест до седум години затвор за поседување оружје. Во месец 
септември, дописничката на Радио Слободна Европа/Радио Слобода Мирадова 
почина в затвор под сомнителни околности. Невладини организации јавуваат дека 
таа и нејзини двајца колеги во текот на летото биле мачени додека биле во притвор 
за да им се изнуди признание дека поседувале оружје. Претседателот Сапармурат 
Нијазов почина на 21 декември.       

Владата на Узбекистан настојуваше да ги контролира повеќето активности на НВО 
и затвори преку 200 граѓански организации, меѓу кои и меѓународни НВО што 
работеа во земјата, повикувајќи се на наводни кршења на законот. Продолжи 
прогонувањето на независни новинари и активисти за човекови права.    

Владата на Сирија строго го контролираше растурањето информации и 
забрануваше секаква критика на владата и дискусии по секташки прашања, меѓу нив 
и прашања од областа на верските и малцинските права. Поединците што 
искажуваа мислења со кои ги прекршуваа овие рестрикции беа притворани и 
претепувани, на пример, во февруари беше уапсен новинарот Адел Махфуз откако 
повикал на меѓуверски дијалог по контроверзите во врска со начинот на кој пророкот 
Мухамед беше прикажан на карикатури. Владата се повикувала на своите закони за 
печат и публикации, на кривичниот закон и на Законот за итни случаи за да го 
цензурира пристапот на Интернет, а наметнала рестрикции и врз електронските 
медиуми. Имаше и случаи на малтретирање на домашни активисти за човекови 
права, како и постојан строг надзор и наметнување забрани за патување заради 
присуствување на работилници и конференции надвор од земјата.   

Кога владата на Иран ги затвори независните дневни весници Шарг и Иран, го 
блокира пристапот до Интернет новинските сајтовите – меѓу нив и до страниците на 
Њујорк Тајмс и на ББЦ Фарси – и ставаше в затвор новинари и блогери, слободата 
на печатот во оваа земја се најде на најниското ниво од кога и да е досега. 
Забраната за напуштање на земјата властите ја користеа како оружје против 
новинарите.   

Во Бурунди беа во пораст апсењата, притворањето и заканите за новинари и 
активисти за човекови права од страна на властите; покрај многуте други поединци, 
полицијата го уапси и со месеци го држеше во притвор претседателот на водечката 
антикорупциска невладина организација во државата. Гувернерот на една 
провинција наводно ја прогласил за непријател на мирот водечката НВО за човекови 
права во државата, Лига Итека, а во ноември еден државен функционер објави дека 

32 регистрирани меѓународни НВО во државата би можеле да бидат протерани 
зашто на властите не им ги доставиле задолжителните годишни извештаи.  

Во Руанда владееше рестриктивна атмосфера за функционирањето на граѓанското 
општество. Домашните и меѓународните НВО се со закон обврзани секоја година да 
се регистрираат и на владата да и достават извештај за своите активности. 
Властите од некои НВО наводно барале да обезбедат овластување од владата за 
некои проекти за да им биде дозволен пристап до фондови на странски донатори. 
Освен тоа, од сите НВО се очекуваше да му се придружат на еден колектив што има 
за цел да управува со нивните активности.  

Владата на Венецуела продолжи да ги малтретира и заплашува граѓанските групи, 
особено лидерите на НВО-то Сумате, ˝кучето-чувар˝ на изборниот процес, чии 
судски процес за заговор и велепредавство заради прифаќање странски грант беа 
одлагани во недоглед, но и натаму им виси над глава. На крајот на годината во 
Националното собрание на разгледување беше ставен нацрт-закон со кој, ако се 
имплементира, би се зголемила контролата на власта врз финансирањето на НВО и 
работата на невладините организации би се ограничила надвор од областа на 
промовирањето на човековите права или на демократијата. Со амандманите на 
кривичниот закон со кои за навреда на државни функционери и за насилство врза 
новинари следува затворска казна се создаде клима на автоцензура. Владата го 
засили малтретирањето на независните и опозиционите медиуми. Во декември 
претседателот Чавез објави дека владата нема да и ја обнови лиценцата за 
емитување на Радио Каракас Телевизија, најстарата комерцијална телевизиска 
мрежа во државата. Владата ги обвини сопствениците на мрежата дека се 
„антидржавни интриганти“ и дека ја злоупотребуваат довербата на јавноста.     

Во Кина и домашните и меѓународните невладини организации и натаму беа 
изложени на зајакната проверка и рестрикции. До крајот на 2006 година, Новинарите 
без граници пријавија дека 31 новинар и 52 автори на Интернет се наоѓаат во 
затвор. Иако владата поттикнуваше на употреба на Интернетот, таа истовремено 
презеде и чекори за надгледување на неговата употреба, за контрола на 
содржините, за ограничување на информациите и за казнување на оние што ги 
кршеа правилата. Владата наметна построги услови за регистрирање веб-сајтови, ја 
зајакна официјалната контрола врз онлајн содржините и ја прошири дефиницијата 
на нелегални онлајн содржини. Владата конзистентно го блокираше пристапот до 
оние сајтови што ги сметаше за контроверзни, а надлежните наводно почнаа да 
применуваат пософистицирана технологија за да вршат селективно блокирање само 
на конкретни содржини, наместо на цели веб-страници.   

Виетнам продолжи да го контролира и да го ограничува Интернетот и да блокира 
меѓународни веб-сајтови посветени на човековите права и на емитување вести. 
Законите им дозволуваат на граѓаните отворено да се жалат на неефикасноста на 
владата и на корупција, но владата и натаму најстрого им бранеше на новинарите 
да пишуваат статии во кои се доведува во прашање улогата на комунистичката 
партија, се промовира плурализмот или повеќепартиската демократија, или се 
доведува во прашање политиката на заштитата на човековите права. Владата 
забранува директен пристап до Интернет остварен преку независни провајдери, а од 
сопствениците на интернет кафулињата бара да ги евидентираат личните податоци 
на своите клиенти и на сајтовите што тие ги посетуваат. Властите ослободија 

неколку значајни политички и верски дисиденти, меѓу кои д-р Фам Хонг Сон, којшто 
лежеше затвор затоа што преведувал написи за демократијата и ги растурал преку 
Интернет.  

Геноцидот беше реалност што отрезнува најмногу од сè.  

Речиси 60 години по усвојувањето на Декларацијата на ОН за човековите права – 
израз на разбрануваната совест на човештвото поради ужасот на Холокаустот и 
катаклизмата на Втората светска војна – геноцидот продолжи да го пустоши 
регионот Дарфур во Судан.  

И покрај Општиот мировен договор што беше постигнат во јануари 2005 година со 
кој и беше ставен крајот на 22-годишната граѓанска војна меѓу северот и југот, и 
воспоставувањето влада на единство истата година, во Судан и натаму продолжи 
етничкиот конфликт, со најкатастрофални последици во Дарфур. Суданската влада 
и паравоените сили поддржани од владата ˝џанџавид˝ и се одговорни за геноцидот 
во Дафур, а сите страни во овие стравотии вршеа сериозни злоупотреби, како што 
се масовни убиства на цивили, силувања како воено оружје, систематска тортура, 
грабежи и регрутирање деца-војници. До крајот на 2006 г., резултатот од конфликтот 
во Дафур беше смрт на најмалку 200.000 цивили и два милиона раселени во 
борбите. Во соседен Чад пребегаа преку 234.000 бегалци, а Чад и Централната 
Африканска Република доживеаја тежок етнички конфликт по должината на нивните 
граници со Судан.  

Иако ја искажа својата поддршка за рамката Адис Абеба, суданската влада јавно ги 
одби меѓународните сили за Дафур и во втората половина на 2006 г. ја обнови 
својата воена офанзива. Поради влошените безбедносни услови некои меѓународни 
НВО и хуманитарни организации работеа со смален интензитет или ја прекинаа 
работата.  

Одбранете ги бранителите 

Ако сакаме да се исполни големото ветување на Универзалната декларација на ОН 
за човековите права (UN Universal Declaration of Human Rights), тогаш 
меѓународната заедница – а особено демократските држави во целиот свет – не 
смеат да прифатат дека се отпорни на промената на реалностите на денешнината 
што отрезнуваат. Не само тоа, овие реалности нè тераат да ги здружиме силите со 
оние што работат за човечкото достоинство и за политичка реформа.   

Во 2006 година демократските држави го свртеа вниманието врз храбрите заложби 
на бранителите на човековите права: 

Резолуциите на државите што во 2006 година ги усвои Генералното собрание на 
Обединетите Нации ја нагласија потребата од заштита на бранителите на 
човековите права во Иран, Белорусија, Северна Кореја и во Бурма.   

Фондот на ОН за демократија, којшто произлезе од идејата што во 2004 г. ја 
изнесе претседателот Буш пред Генералното собрание, а беше воспоставен во 2005 
г., првата година ја заврши со успех. Одборот на фондот реши да финансира 125 
проекти од преку 1.300 предлози што ги поднесоа преку 100 земји – грантови во 

вредност од над 35 милиона долари им беа исплатени главно на продемократски 
граѓански организации.  

На регионално ниво, во јуни 2006 г. Генералното собрание на Организацијата на 
американски држави (ОАД) ја усвои Декларацијата од Санто Доминго, темелна 
мултилатералната определба на земјите од регионот „на секој човек да му ја 
гарантираат слободата да ужива во слобода на говорот, да има пристап до 
нецензурирана политичка дебата, како и слободна размена на идеи преку сите 
форми на мас медиуми, вклучувајќи го и Интернетот“. Покрај тоа, министрите за 
надворешни работа ја искажаа и својата решеност да развиваат и да поттикнуваат 
на стратегии и најдобри практики во таа насока.  

Единицата на интер-американската комисија на Организацијата на американски 
држави за бранителите на човекови права објави извештај за сериозните проблеми 
со кои таа се соочува во некои држави, во кој беше нагласено дека е потребно 
државите да и дадат поддршка на работата на оваа единица.  

Во пресрет на Собранието на шефовите на држави на Африканската унија во 
месец јули, во градот Банџул во Гамбија се состанаа граѓански организации од 19 
африкански држави за да ги изготват препораките за лидерскиот самит за улогата 
на граѓанското општество во Механизмот на ревизија на африканските држави за 
степенот до кој овие држави ги исполнуваат обврските што произлегуваат од 
спогодбата, начините да се подобри пристапот до информации во граѓанското 
општество и законите за државјанство што ја зацврстуваат дискриминацијата. Овие 
препораки беа усвоени на самитот.   

На поширокиот Блиски Исток и во Северна Африка, Форумот за иднината 
собра на едно место државни функционери и претставници на граѓанското 
општество од регионот, заедно со партнерите од Г-8, на средба што се одржа на 
Мртвото Море во Јордан. Во дискусиите за правната држава, транспарентноста, за 
поголеми права на жените и на децата и за законското опкружување за 
организациите на граѓанското општество учествуваа близу 50 граѓански лидери како 
претставници на стотици организации од 16 држави од регионот. Освен тоа, тие 
дискутираа и околу тоа како да се зајакне реформата преку воспоставување 
механизми за натамошно спроведување на препораките. Иако допрва претстои 
најтешкиот дел – усвојување и имплементирање на препораките што ги изготви 
граѓанското општество – Форумот помогна за организациите на граѓанско општество 
да се отвори политички простор што претходно не постоеше, за да можат тие да се 
формираат и да соработуваат со државите во регионот. Во одбележувањето на 
Меѓународниот ден на човековите права во декември 2006 г., државниот секретар 
Рајс лансира две значајни иницијативи на САД како поддршка на бранителите на 
човековите права и на демократијата: 

Таа го објави формирањето на Фондот за бранителите на човековите права со 
кој ќе раководи Стејт Департментот и кој брзо ќе исплатува мали грантови за помош 
на бранителите на човековите права што, како резултат на репресалиите од страна 
на државната власт, имаат исклучителни потреби. На овој начин би се финансирале 
адвокатски услуги, медицински трошоци или најитните потреби на семејствата на 
активистите.  

 14



Освен тоа, државниот секретар Рајс објави десет основни Принципи на НВО (NGO 
Principles) за начинот на кој државните власти треба да се однесуваат кон 
невладини организации. Овие основни принципи САД ќе ги применува во третманот 
на НВО, а исто така ќе ги користиме и за проценка на постапките на други држави. 
Целта на овие принципи е да бидат комплементарни со поопширните и подетални 
документи на Обединетите Нации и со други меѓународни документи што се 
однесуваат на бранителите на човековите права, и како извор за државните власти, 
меѓународните организации, граѓанските групации и за новинарите може да 
помогнат да се придобие поддршка од целиот свет за НВО што се под притисок.   

Со поддршка на работата на оние што се застапуваат за граѓанските права и на 
граѓанските организации, ние како демократски држави им помагаме на луѓето 
ширум светот да ја градат својата судбина во слобода. А со тоа ние помагаме во 
изградбата на побезбеден, подобар свет за сите. Мораме да ги браниме 
бранителите, зашто тие се претставниците на мирни, демократски промени.   

МАКЕДОНИЈА 

Извештај за праксата во почитувањето на човековите 
права во Република Македонија во 2006 година  
 
Република Македонија е земја со парламентарно демократско уредување со 
население од околу 2,1 милион жители. Законодавната власт е во рацете на 
еднодомно Собрание (Парламент). Парламентарните избори што се одржаа во 
месец јули генерално ги задоволија меѓународните стандарди, иако неколку 
изолирани случаи на насилство и нерегуларности го нарушија успехот на изборната 
кампања и самиот ден на изборите. Новиот премиер, Никола Груевски, дојде на 
функција во месец август и е претседател на мултиетничка владејачка коалиција. 
Претседателот Бранко Црвенковски беше избран во април 2004 година со 
петгодишен мандат на избори што генерално беа слободни и фер, но со извесни 
нерегуларности на денот на изборите. Цивилните власти одржуваа ефикасна 
контрола врз безбедносните сили.  
 
Владата генерално ги почитуваше човековите права на своите граѓани; меѓутоа, во 
некои области имаше проблеми. Малтретирањето на осомничени лице од страна на 
полицијата и натаму остана како проблем, а имаше и наводи за вознемирување од 
страна на полицијата на етнички малцинства, особено на припадниците на ромската 
популација. Корумпираноста и политичките притисоци во министерствата за 
внатрешни работи и за правда, во судовите и врз јавниот обвинител ја отежнуваше 
истрагата во врска со некои наводи за кршење на човековите права како и процесот 
на изведување на обвинетите пред лицето на правдата. Земјата и натаму беше и 
транзитна и земја дестинација за жртви на трговијата со луѓе заради сексуална 
експлоатација и за работа. И натаму беше проблем општествената дискриминација 
на етничките малцинства, особено на Ромите.  

Во споредба со претходната година беше постигнат извесен мал вкупен напредок во 
ситуацијата со човековите права, вклучувајќи во подобрена внатрешна контрола и 
професионалноста на безбедносните сили и опаѓање на распространетоста на 
меѓуетничката дискриминација.  

ПОЧИТУВАЊЕ НА ЧОВЕКОВИТЕ ПРАВА   

1. дел Почитување на интегритетот на личноста, вклучувајќи и слобода од:   
 
а. Произволно или незаконско лишување од живот 

Ниту владата ниту која било нејзина агенција не извршија политички мотивирани 
убиства; меѓутоа, безбедносните сили наводно ја предизвикале незаконската смрт 
на еден млад Ром којшто бил осомничен за кражба.  

На 2 март, полицијата го застрела Енвер Џафери додека на три етнички Албанци во 
скопската населба Кондово им врачувала налози за апсење. Џафери им подлегна 
на повредите од истрелите на пат кон болницата. Полицајците пукале и сериозно 
раниле уште еден човек, Фатмир Љури, додека третиот човек, Сокол Бега, бил 
уапсен без да биде повреден. Полицајците пријавиле дека примениле сила за да ги 
спречат осомничените да не нападнат други полицајци. Со истрага на Единицата за 
професионални стандарди (ЕПС) при Министерството за внатрешни работи беше 
заклучено дека употребата на оружје од страна на полицајците било „основано, 
оправдано и согласно регулативата за примена на сила со огнено оружје“. 
Странските полициски советници се согласија со овој наод.  

На 11 мај беше пријавен како исчезнат Трајан Бекиров, млад човек од ромска 
националност, а на 27 мај неговото тело беше пронајдено во реката Вардар што 
тече низ Скопје. Во полицискиот извештај се вели дека додека патролирале во еден 
дел на Скопје откако биле пријавени кражби на возила, полицајците се приближиле 
до Бекиров и до уште еден млад Ром, Орхан Исени, и се идентификувале. Бекиров и 
Исени наводно бегале од полицајците. Исени бил фатен, но Бекиров го снемало. 
Семејството на Бекиров и ромската заедница ја обвинија полицијата дека го тепала 
и го убила Бекиров, а телото го фрлила во реката. Институтот за судска медицина 
во Скопје и еден лекар што бил претставник на една локална НВО за човекови 
права извршиле независни обдукции на телото. Утврдено било дека причина за 
смртта била давење; немало знаци за други повреди на телото ниту индиции за 
незаконска смрт. Меѓутоа, јавниот правобранител покрена обвинение кај јавниот 
обвинител против Министерството за внатрешни работи за загрозување на животот 
на Бекиров, наведувајќи дека полицајците со својата потера го навеле младиот 
човек да бега и потоа да се удави. Во септември јавниот обвинител реши да не 
подигнува обвинение против Министерството за надворешни работи затоа што 
собраните докази не поткрепуваа незаконско однесување на полицијата.   

На 3 февруари, Апелациониот суд во Скопје ја потврди пресудата на првостепениот 
суд во Скопје од април 2005 година со која од обвинението беа ослободени четири 
лица – тројца поранешни полицајци и еден бизнисмен – коишто беа вмешани во 
случајот Раштански лозја од 2002 година кога полицијата уби седуммина илегални 
емигранти од Јужна Азија. Пресудата и судскиот процес наидоа на широка критика 
во јавноста, кај судските власти и кај меѓународните стручњаци. Обвинението 
поднесе барање до Врховниот суд за заштита на законитоста, кој ја оспори 
законитоста на пресудите на основниот и на апелациониот суд врз основа на 
наводното кршење на Кодексот на кривична постапка. До крајот на годината 

Врховниот суд го немаше објавено своето мислење. Високи судски службеници 
изјавија дека, иако Врховниот суд не може да ја укине ослободителната пресуда, 
неговата одлука би можела да влијае врз одлуката на граѓанскиот суд во поглед на 
финансискиот надомест за обвинетите затоа што биле неосновано држени во 
притвор. Обвинителството го товари за издавање наредба за извршување на овие 
убиства поранешниот министер за внатрешни работи Љубе Бошковски тврдејќи дека 
емигрантите се терористи што претставувале закана за странските амбасади во 
Скопје. До крајот на годината, Бошковски и натаму остана во затвор во Хаг во 
очекување на судењето за други воени злосторства и не учествуваше во судската 
постапка во Скопје.     

На крајот на годината првостепениот суд во Куманово по третпат го отвори случајот 
против еден од 12-темина обвинети за тероризам за подметнување експлозивни 
направи во центарот на Куманово и на железничката пруга во близината на градот, 
кога во 2003 година едно лице загина, а неколкумина други беа повредени. 
Четворица од 12-темина обвинети продолжија со отслужување на затворските 
казни, откако нивните пресуди беа потврдени од страна на апелациониот суд во 
Скопје. Против другите седуммина обвинети имаше налози за апсење, но до крајот 
на годината не им се судеше.   

б. Исчезнување  
 
Немаше пријавено случаи на исчезнати лица од политички мотиви.  
 
Во месец ноември 2004 г., Меѓународната комисија за исчезнати лица ја затвори 
својата канцеларија во земјата, откако зеде примероци крв од роднини на сите лица 
исчезнати за време на конфликтот во 2001 г. Меѓународниот комитет на Црвениот 
Крст (МКЦК) излезе со проценка дека остануваат уште 14 исчезнати лица од 
конфликтот.   
 
в. Тортура и други видови суров, нехуман или деградирачки третман или 
казнување   
 
Ваквите практики се забранети со закон; меѓутоа, полицијата понекогаш 
применуваше прекумерна сила за време на апсењето на лица осомничени за 
криминални дејствија, а понекогаш малтретираше и затвореници.  
 
Имаше веродостојни пријави дека полицијата понекогаш без законска оправданост 
применила сила или на друг начин вознемирувала лица, особено припадници на 
ромската популација. Една коалиција од НВО евидентира 62 наводи на злоупотреба 
од страна на полицијата пришто во дванаесетте месеци до ноември имало 75 
жртви. Меѓу наводните жртви имаше девет етнички Албанци, 48 етнички Македонци 
и 11 Роми. ЕПС пријави дека примила 152 веродостојни поплаки од граѓани за 
недозволено однесување на полицајци во текот на годната, од тоа 83 поплаки се 
однесуваа на примена на прекумерна сила. Јавниот правобранител поднесол 112 
поплаки; повеќе различни невладини организации (НВО) поднесле 93 поплаки. ЕПС 
во 58 случаи препорача преземање дисциплинарни мерки против полицајци, а во 42 
случаи отворање судска постапка. Во 216 случаи беа изречени поблаги казни, како 
што е намалување на платата, суспензија од полицијата или прераспоредување.  

Неколку воени регрути од редовите на етнички Албанци во месец мај пријавија дека 
биле физички малтретирани од страна на нивниот команден офицер, етнички 
Македонец во чин поручник. Откако за овој случај им беше укажано на високи 
претставници на Министерството за одбрана, поручникот беше привремено 
ослободен од неговите обврски, за времетраењето на истрагата. Со внатрешна 
воена истрага беше утврдено дека поручникот е виновен за злоупотреба на 
службената должност и за загрозување на достоинството на еден подреден војник. 
Поручникот беше суспендиран од унапредување за период од една година, согласно 
воената регулатива и националните законски прописи.  

Во септември 2005 година јавниот правобранител објави дека тој до 
обвинителството упатил пет случаи против службеници на Министерството за 
внатрешни работи за несоодветен однос кон цивили и за други неспецифицирани 
злоупотреби. Обвинителите во 2005 година се согласија да спроведат истрага по 
еден од овие случаи, а друг случај отфрлија; другите три случаи останаа на 
разгледување втора година по ред.  

Во јуни 2005 година, тројца Роми беа повикани во кичевската полициска станица на 
испрашување кога лица што биле сослушувани во станицата обвиниле еден од нив 
за учество во расправија. Една локална НВО пријавила дека полицијата не ги 
известила овие луѓе за нивните легални права и не им објаснила зошто се задржани 
во притвор. Потоа полицајците ги навредувале и ги тепале со гумени палки. Во јули 
2005 овие лица поднеле кривични пријави, но јавниот обвинител ја прекинал 
истражната постапка, повикувајќи се на недоволен број докази дека лицата се 
здобиле со повредите додека биле во полициски притвор. Потоа лицата поднеле 
приватна пријава што до крајот на извештајниот период сè уште чекаше да влезе во 
постапка во првостепен суд.     

Веќе втора година едноподруго немаше ништо ново во врска со кривичните тужби 
поднесени од Европскиот центар за правата на Ромите (ЕЦПР) за случајот од 2004 
година кога полицајците претепаа двајца Роми, Трајан Ибрахимов и Бергиун 
Ибрахимовиќ од Скопје.  

На 13 февруари јавниот обвинител го отфрли кривичното обвинение од 2005 год. 
против полицајците што беа инволвирани во случајот од 2004 г. кога во близината 
на Стенковец полицајците уапсија двајца етнички Албанци и наводно ги претепале.  

Условите во затворите и во центрите за притвор  

Условите во затворите едвај ги задоволуваа меѓународните стандарди, но властите 
дозволуваа посети од страна на независни организации за заштита на човековите 
права. Еден затвореник во затворот во Идризово во септември изврши самоубиство, 
но немаше директни докази дека неговото самоубиство е поврзано со условите во 
затворот. Во текот на годината немаше пријави за смртни случаи во затворските 
објекти до кои дошло како резултат на неповолните услови. Малолетните 
затвореници беа одделени од возрасните во сите затворски објекти. Меѓутоа, во 
еден објектот во Скопје во кој се држат лица пред да почне судскиот процес 
малолетните и полнолетните притвореници спиеја и јадеа во одделни простории, но 
заедничките простории беа на исто место.    

Владата рутински одобруваше посети на осудени затвореници од страна на 
независни хуманитарни организации (како што е Комитетот за превенција на 
тортура на Советот на Европа – КПТ, и МКЦК) и на јавниот правобранител.  Законот 
дозволува посета пред судење на притворени лица од страна на членови на 
семејството, лекари, шефови на дипломатски мисии и претставници на Европскиот 
комитет за спечување тортура (ЕКСТ) и на МКЦК, со дозвола од истражниот судија. 
За разлика од 2005 година, во текот на извештајниот период немаше пријави од 
страна на организации за заштита на човековите права дека не им било дозволено 
да посетуваат притвореници.   

Во јануари Советот на Европа објави извештај за затворскиот систем што уследи по 
посетата во ноември 2005 година. Во извештајот беше наведено дека 
пренатрупаноста и натаму претставува значителен проблем, како и лошите 
хигиенски услови, недоволните медицински услуги и несоодветното финансирање 
од страна на државата. Меѓутоа, во извештајот беше наведено и тоа дека е во тек 
имплементирањето на реформи во затворскиот систем заради децентрализација на 
власта и за зголемување на неговата ефикасност.  

 
г. Произволно апсење или притворање  
 
Произволното апсење и затворање се забранети со закон; меѓутоа, произволното 
апсење и притворање претставуваа проблем.  
 
Улогата на полицијата и безбедносниот апарат  
 
Националната полиција претставува централизирана сила што му е потчинета на 
Министерството за внатрешни работи и се состои од униформирана полиција, крим-
полицајци (цивили) и погранична полиција.  

Невладината организација Меѓународна гризна група во текот на годината пријави 
дека полицијата не функционирала како целосно „транспарентен и одговорен сервис 
во служба на заедницата“. Во извештајот беше наведено дека нема доволен број 
вработени и ресурси што се потребни за спроведување истрага на внатрешната 
корумпираност и злоупотреби, и дека треба да има унапредувања во службата 
според заслугите како поттик во работењето, поголем број полициски окрузи и 
поголема соработка со други владини агенции.  

Во јуни заврши мандатот на Советодавниот полициски тим на ЕУ (EUPAT) составен 
од 30 члена. EUPAT беше заменет со Твининг проектот на ЕУ кој, заедно со 
претставници на Организацијата за безбедност и соработка во Европа (ОБСЕ) и со 
владата на САД, ќе продолжи со советување на Министерството за внатрешни 
работи за реформите во полицијата и ќе го надгледува нејзиното работење.  

Полицијата остана во голема мерка составена од етнички Македонци; меѓутоа, 
владата ја запази регрутната квота од 25% за полицајци од редовите на етничките 
малцинства за да изгради полиција што точно го одразува соодносот на 
целокупната популација (в. 5. дел). Според Министерството за внатрешни работи, 
на крајот на годината 80% од полициските сили биле составени од етнички 
Македонци, што во споредба со 2002 година претставува намалување од 12%.  

Во Министерството за внатрешни работи бавно се вршеа истражните постапки за 
покренување обвиненија во нерешени случаи на кршење на човековите права од 
претходните години. Меѓународните наблјудувачи забележаа подобрени реакции на 
министерството во истражните постапки за поединечни случаи на несоодветно 
однесување на полицајците и позачестено и подоследно дисциплинирање на 
полицајците што се прогласени за виновни. Меѓутоа, тие како фактори што 
понекогаш го спречуваат соодветното санкционирање ги наведоа ограничениот 
избор дисциплински мерки и рестриктивното застарување на случаите за казнување 
полицајци кои несоодветно се однесувале.  

Меѓународните наблјудувачи и локалните НВО ја наведоа корумпираноста во 
самото Министерство за внатрешни работи како континуиран проблем во 
ефикасната борба против криминалот, особено против организираниот криминал. 
Меѓународните организации своите напори ги насочија кон полициската реформа и 
кон обуката за професионализација на министерството, и кон помагање во борбата 
против корупцијата.  

Кон крајот на годината, првостепениот суд во Кавадарци повторно поведе постапка 
против еден службеник на Министерството за внатрешни работи по обвиненија за 
корумпираност што потекнуваат од 2004 г. Апелациониот суд нареди повторување 
на судскиот процес, откако претходно ја поништи првичната пресуда и петмесечната 
затворска казна на првостепениот суд во Кавадарци  од 2005 година.   

Апсење и притворање  

Законот наложува дека апсење и притворање треба да се врши со налог, и 
полицијата во практиката генерално ги исполнуваше овие услови.  

Иако според законот притвореното лице мора да биде изведено на суд во рок од 24 
часа од апсењето, во некои случаи полицијата не го исполнуваше овој услов, често 
на тој начин што осомниченото лице го префрлуваше од една во друга полициска 
станица за да се избегне пречекорувањето на 24-часовниот период на притвор на 
едно место. Осомничените лица може да бидат притворени подолго од 24 часа 
единствено по налог на истражен судија, а по барање на обвинителот, и во 
практикса генерално така се правеше. 

Постои функционален систем на полагање гаранции што судовите главно го 
користеа во случаи на криминални дејствија поврзани со имот, како што се измама, 
неплаќање данок, проневера и злоупотреба на службената должност. Судовите 
нерадо дозволуваа полагање гаранции за лица обвинети за тешки криминални 
дејствија или за злосторство извршено врз деца.  
 
Притвореникот има законско право во моментот на апсењето да контактира со 
адвокат и адвокатот да присуствува за цело време на постапката во полицијата и на 
судскиот процес; меѓутоа, присуството на адвокат мора да го одобри управникот на 
објектот каде што е лицето притворено, а во ретки случаи и истражниот судија. Иако 
управниците на затворите и истражните судии тоа генерално го одобруваа, 
повремено имаше пријави дека на притворените не им било дозволено да повикаат 
адвокат за време на процесот во полицијата и во текот на истражната постапка.  

Имаше пријави дека полицијата и натаму продолжила да повикува осомничени лица 
и сведоци во полициските станици на „информативен разговор“ без притоа да ги 
информираат за нивните права. Двајца етнички Албанци осомничени за бомбашкиот 
напад од јули 2005 година врз една полициска станица во Скопје тврдеа дека биле 
задржани во притвор без соодветно законско овластување. Од канцеларијата на 
јавниот правобранител беше јавено дека тие не биле во можност да поднесат 
кривични пријави до јавниот обвинител во врска со овие обвинувања затоа што 
Министерството за внатрешни работи не го откривало идентитетот на полицајците 
што го наводно несоодветно се однесувале. Со истрага на ЕПС беше утврдено дека 
при апсењето и притворањето на овие две лица немало никакви нерегуларности.  
 
Максимално дозволениот рок на притвор со закон определен е 180 дена; меѓутоа, 
невладини организации, како и некои правни експерти, тврдеа дека судовите 
понекогаш го злоупотребувале своето овластување за определување притвор во 
случаи во кои можело да се применат други средства на гарантирање присуство на 
обвинетиот на судењето (на пр., полагање гаранции, домашен притвор или 
одземање пасош). Освен тоа, имаше пријави дека во некои случаи власта вршела 
притисок за притвор пред судски процес. Меѓутоа, веќе втора година едноподруго 
опаѓа бројот на ваквите пријави.  
 
д. Ускратување на правото на фер јавно судење  
 
Законот пропишува независно судство, а владата во практиката генерално ја 
почитуваше оваа одредба; меѓутоа, судството беше слабо, напати неефикасно, а 
често и под влијание на политички притисоци, застрашување и корупција. Покрај 
тоа, власта ги искористуваше своите буџетски овластувања и скромните алокации 
за судскиот систем како инструменти за контрола врз судството. Во текот на 
годината, програмите за заштита на сведоците почнаа да функционираат со 
ограничен капацитет. Еден припадник на органите на прогонот успешно сведочеше 
како сведок под заштита во случај на шверц на дрога, а полицијата обезбеди 
заштита и за една жртва на трговијата со луѓе што во текот на годината сведочење 
на суд.  
 
Во земјата постои судски систем на три нивоа што го сочинуваат првостепен суд, 
апелационен суд и Врховен суд. Уставниот суд не се смета за дел од судската 
гранка и се занимава со прашања од областа на толкување на уставот и со некои 
прашања од областа на заштита на човековите права.  

Невладината организација Меѓународна кризна група во својот јануарски извештај 
наведе дека судската реформа претставува област што клучна важност за 
државата. Во извештајот се повикува на поголема обука на судските и истражни 
органи, отстранување на корумпирани или неефикасни судии и дополнителни 
судови во кои ќе се решаваат случаи на тешки криминални дејствија и 
административни престапи.  

Во мај Парламентот усвои неколку закони за реформа на судството што треба да се 
имплементираат од 1 јануари 2007 година. Со овие закони се реформираат бројни 
аспекти на судскиот систем, меѓу кои намалување на влијанието на извршната власт 
врз судството, воспоставување поцврста заштита на правата на граѓанинот, 
подобрување на условите за поднесување жалби против судии што го кршат 

законот, воспоставување систем на специјализирање на судиите и формирање 
одделни граѓански и кривични судови во Скопје и еден одделен административен 
суд на ниво на Врховниот суд. Како резултат на судските реформи усвоени во 2005 
година, во текот на годината започна процесот на вработување на 140 нови судски 
службеници што треба да помогне во судовите да се намали бројот од 1,2 милиони 
насобрани случаи. Според неофицијални извештаи од владата, во текот на годината 
бројот на заостанати случаи се намалил за 15-20%.   

Главниот јавен обвинител продолжи да обвинува некои од пониските судови дека се 
неефикасни или дека врз нивната работа влијаат политички фактори, а како 
резултат на тоа се пролонгираа судските процеси и не можеше да се донесе 
конечна пресуда во крупни случаи на корупција или во други деликатни случаи. 
Конкретно, тој ги критикуваше судовите заради ослободителните пресуди за 
четворицата осомничени во случајот Раштански лозја, во кој беа инволвирани 
осомничени што се поврзани со поранешниот министер за внатрешни работи 
Бошковски (в. 1.дел, а.) Исто така, главниот јавен обвинител јавно се пожали дека 
неговата функција не му овозможува доволно независност за да може целосно да ги 
спроведува своите овластувања. На 18 октомври владата го разреши од должност 
главниот јавен обвинител заради наводно неизвршување на обврските. Некои 
меѓународни и домашни наблјудувачи на оваа гледаа како на политички мотивиран 
потег. До крајот на годината функцијата главен јавен обвинител остана 
непотполнета.     
 
Комисијата за спречување корупција разгледуваше случаи на наводна 
корумпираност, конфликт на интереси и на непотизам. Таа објави неколку свои 
мислења во кои беа наведени и препораки до обвинителот да иницира кривични 
постапки против судии и други државни службеници каде што имаше доволно 
докази за корумпираност. Комисијата го обвини јавниот обвинител дека ги игнорира 
овие препораки, додека јавниот обвинител обвини неколку члена на комисијата за 
неизедначена примена на стандардите во различни случаи и за безобѕирен 
конфликт на интереси во крупни случаи. Повтореното судење до кое дојде со одлука 
на Врховниот суд од декември 2005 година заврши на 14 јуни со ослободителна 
пресуда за поранешниот јавен обвинител на Штип, кого во 2005 година специјалната 
Единица за борба против организираниот криминал на јавниот обвинител го обвини 
за поткуп. Јавниот обвинител ја обжали пресудата и апелациониот суд во Штип на 
20 декември ја потврди пресудата.  

Судски постапки   

Судските процеси беа отворени за јавноста, со исклучок на ограничен број случаи, 
како што се судските процеси на малолетни лица или процеси во кои е загрозена 
личната безбедност на обвинетиот. Во судските процеси немаше порота. Со 
судењето претседаваат судии; при утврдувањето на пресудата на судијата му 
асистираат двајца или тројца поротници консултанти од редовите на граѓанството, 
иако конечната одлука во поглед на казната генерално ја донесува судијата. 
Пресумпцијата на невиност, правото на навремени консултации со адвокат во текот 
на постапката пред и за време на судењето, правото на жалба и правото судењето 
да почне во разумен временски период откако е подигнато обвинението се 
загарантирани со закон. Овие права во практиката генерално се почитуваа; меѓутоа, 
долготрајните правни постапки и одлагања претставуваа проблем, а понекогаш 

контактот со адвокат не беше навремено обезбеден. Обвинетите имаа право на 
пристап до доказите со кои располагаат надлежните, но ова во практиката не се 
случуваше. Според законот, на обвинетите што се сиромашни треба да им се 
обезбеди пристап до адвокат, и овој услов во практиката генерално се почитуваше.   
 
Според законот, судски процес може да се одвива во отсуство под услов процесот 
да се повтори во случај осудените лица подоцна да станат достапни за судските 
власти.  
  
Политички затвореници и притвореници  
 
Немаше пријави за случаи на политички затвореници или притвореници.   

Граѓански судски постапки и лекови   

Со законот што во месец мај го усвои Парламентот, а којшто треба да се 
имплементира од 1 јануари 2007 година, во Скопје беа формирани посебни 
граѓански и кривични првостепени судови, заедно со посебен административен суд 
на ниво на Врховниот суд во кој ќе се разгледуваат случаи против државните 
институции.   

ѓ. Произволно мешање во приватноста, семејството, домот или во преписката 
 
Ваквите дејствија се со закон забранети, а владата во практиката генерално ги 
почитуваше овие забрани. Немаше пријави дека владата вршела нелегално 
прислушување за да дојде до информации во врска со осомничени криминалци, 
иако некои политичари од опозицијата тврдеа дека наводно Министерството за 
внатрешни работи се служело со прислушување од политички побуди.  

На 15 ноември Парламентот усвои закон со кој се овозможува легално 
наблјудување на комуникацијата единствено со судски налог и согласно наредбите 
на министерот за внатрешни работи. Постојат строги услови за употреба, чување и 
користење на податоци до кои ќе се дојде на ваков начин, согласно меѓународните 
стандарди.  

 
2. дел   Почитување на граѓанските слободи, и тоа:  
 
а. Слобода на говор и печат  
 
Законот гарантира слобода на говорот и на печатот, а владата во практиката 
генерално ги почитуваше овие права; меѓутоа, со закон се забранува говор што 
поттикнува на национална, верска или етничка омраза. Медиумските куќи и нивните 
написи беа поделени по етничка основа, а оваа поделба најмногу паѓаше в очи во 
написите во врска со контроверзни политички прашања.  
 
Немаше официјални печатени медиуми што се под контрола на власта. Во целата 
земја можеа да се набават странски весници и списанија.  

Македонската радио-телевизија (МРТВ), којашто генерално ги фаворизираше 
гледиштата на власта во врска со политичките прашања, беше единствениот јавен 
електронски медиум во земјата. Директорката на МРТВ беше сменета од функција 
кога во месец август беше формирана новата влада. Имаше пет приватни 
телевизиски станици со национална покриеност и преку 50 приватни локални 
телевизиски станици. Низ целата земја своја програма емитуваа најразлични 
независни радиостаници.   
 
Имаше две новински агенции, Македонската информативна агенција (МИА) што се 
наоѓа во државна сопственост, и приватниот Макфакс.  
 
На 3 април, по отслужувањето затворска казна во траење од една година, Рајмонда 
Малецка, новинарка од Албанија, и нејзиниот татко Бујар Малецка, беа пуштени од 
затвор и протерани од земјата. Овие две лица скопскиот првостепен суд во ноември 
2005 година ги осуди за планирање терористички дејствија во скопската населба 
Кондово. При апсењето на осомничените во април 2005 година, полицијата кај нив 
наводно пронашла видеокасета со снимки од една вооружена група во Кондово. 
Скопскиот апелационен суд во месец март затворската казна ја намалени од пет на 
една година, а исто така одреди тие веднаш да бидат протерани од државата.  

Во месец мај Парламентот усвои амандман на законот за декриминализирање на 
клеветата, навредата и омаловажувањето. Со новиот закон се предвидува ваквите 
прекршоци да се казнуваат само со парични казни. Сторителите што пред судот ќе и 
се извинат на оштетената страна може да бидат ослободени без да бидат казнети.  

На 15 јуни, првостепениот суд во Скопје му наложи на Никола Младенов, сопственик 
на неделникот Фокус, на име отштета на претседателот Бранко Црвенковски да му 
исплати 39.700 долари (1,84 милиони денари). На 28 април истиот суд на Младенов 
му наложи на поранешниот премиер Хари Костов да му исплати 25.800 долари 
(1.223.600 денари), заради неоснованото обвинение од страна на Младенов дека 
овие две лица имале тајни лични сметки во банки во Швајцарија. На 19 септември 
Врховниот суд ја ослободи од обвинението за клевета Билјана Секуловска, 
новинарка на А1 Телевизија, во врска со нејзината критика упатена до судијата што 
претседаваше со случајот на трговија со луѓе во кој беше инволвиран Дилавер Бојку 
Леку. На 2 ноември од обвинение за клевета беше ослободен Горан Михајловски, 
сопственик на таблоидот Вест, во врска со тврдењата во весникот дека 
фармацевтската компанија Реплек се обидела во земјата да продаде 
нелиценцирани лекарства.  

Зоран Божиновски, новинар од Куманово, беше затворен на 18 ноември на 
отслужување тримесечна затворска казна за клевета. Пресудата и затворската 
казна во 2004 година ги изрече првостепениот суд во Куманово, пред да биде 
усвоен законот за декриминализација на клеветата, за употребата на навредливи 
изрази во напис објавен во неделникот Булевар во 2003 година. Божиновски доби 
уште 14 други пресуди за слични написи, а бројни други обвиненија сè уште се во 
постапка. По штрајкот со глад и притисоците од невладини организации, 
кумановскиот суд на 21 ноември го ослободи Божиновски и ја искажа својата намера 
овој случај да го води согласно дополнетиот закон, што стапи на сила на 1 јануари 
2007 година.     

Слобода на Интернет   

Власта не постави никакви рестрикции во поглед на пристапот на интернет и 
немаше пријави дека власта ги надгледувала електронската пошта или чет-
проториите. Поединци и групи можеа на Интернет мирно да ги искажуваат своите 
гледања, меѓу другото и по електронска пошта. Анкетата од месец април покажа 
дека 27% од населението редовно користи Интернет, а повеќето од овие корисници 
влегуваа на Интернет во интернет-кафулиња или во своите домови.   

Академска слобода и културни настани   

Власта не постави никакви ограничувања на академската слобода, ниту на 
културните настани.  

б. Слобода на мирно собирање и здружување  
 
Законот гарантира слобода на собирање, а владата ова право во практиката 
генерално го почитуваше; меѓутоа, министерството за внатрешни работи налага 
барање дозвола за секој верски собир што се одржува надвор од верските објекти и 
таквите собири ги ограничува на регистрирани верски групи (в. 2. дел, в.). 
 
в. Слобода на вероисповед   
 
Законот гарантира слобода на вероисповед, а владата ова право во практиката 
генерално го почитуваше; меѓутоа, преку ограничување на објектите во кои може да 
се врши богослужба, законот наметнува извесни ограничувања врз верската 
практика.   
 
Уставната одредба за верска слобода е дефинирана со закон, и со неа за верски 
заедници се сметаат Македонската православна црква, Исламската заедница во 
Македонија, Римокатоличката црква, Еврејската заедница и Методистичката црква. 
Сите други регистрирани верски асоцијации се сметаат за верски групи и мораат да 
се регистрираат во Државната комисија за односи со верските заедници и групи. 
Меѓутоа, во 1998 и 1999 година, Уставниот суд исфрли неколку одредби од Законот 
за вероисповед, а како резултат на ова дојде до недоследно спроведување на 
останатите одредби.  
 
Во ноември 2005 година, Врховниот суд ја отфрли жалбата на „Охридската 
православна архиепископија“, филијала на Српската православна црква, по 
одлуката на државната комисија од ноември 2004 година со која не и се дозволува 
да се регистрира. Комисијата својата одлука ја донесе врз основа на законот според 
кој за секоја вероисповед смее да има регистрирано само по една верска заедница; 
Македонската православна црква е регистрирана како верска заедница од 
независноста на Македонија.   
 
За да може една група да добие дозвола за градење на верски објект, законот 
налага дека таа треба да добие „мислење“од владата. Меѓутоа, со судски пресуди 
од минатото, со кои се ограничуваат овластувањата на владата за давање такво 
мислење, ефикасно беа спречени верски групи во добивањето градежни дозволи за 

изградба на верски објекти. Во практиката владата генерално не преземаше никакви 
мерки против верски објекти што немаат дозволи.  
 
Законот донекаде го ограничува воспоставувањето објекти за богослужба, на 
пример, на тој начин што налага дозволата да се обезбеди најмалку 15 дена 
однапред за верски обреди што се одвиваат во објекти што не се соодветно 
законски определени. Исто така, законот вели дека верските активности „не смеат 
да го нарушуваат јавниот ред и мир и не смеат да бидат израз на непочитување на 
верските чувства и други слободи и права“ на лица што не се припадници на таа 
конкретна вероисповед. Повеќето од овие одредби владата активно не ги 
спроведуваше, туку дејствуваше кога ќе беа доставени поплаки.  

Иако за изведување верски обреди во приватни домови не треба да се бара 
дозвола, припадниците на „Охридската архиепископија“ пријавија дека во месец 
април 2005 година полицијата ја прекинала верската служба во еден приватен стан 
во Драчево и од верниците барала да покажат документи за идентификација.  

Зоран Вранишковск, распопен епископ на Македонската православна црква кого 
сега „Охридската архиепископија“ го признава како епископ Јован, на 8 август се 
врати в затвор на отслужување на едногодишна казна за проневера. Обвиненијата 
произлегоа од пресудата на првостепениот суд во Велес од септември 2005 година. 
Во месец март апелациониот суд двегодишната затворска казна ја намали на 
едногодишна. Првостепениот суд во Велес на 3 април го ослободи Вранишковски од 
обвиненијата за друг случај на проневера.  
 
Вранишковски беше ослободен од затвор во месец март откако отслужи седум 
месеци од 18-месечната затворска казна по друга пресуда за „поттикнување верска 
или етничка омраза“. Со одлука на Врховниот суд од февруари, казната беше 
преиначена во времето што веќе беше отслужено, и беше укината казната за „лажно 
претставување како верски авторитет“. 18-месечната казна се однесуваше на 
обвинението дека Вранишковски држел приватни верски богослужби заедно со 
Српската православна црква, и дека е тој одговорен за содржината на верскиот 
календар во кој Македонската православна црква се нарекува „последното 
упориште на комунизмот“, а нејзините верници еретици. Укинатата казна произлезе 
од обвиненијата дека Вранишковски во 2003 година во близината на Битола 
наводно извршил крштевање на една роднина во една македонската православна 
црква, откако веќе бил распопен од страна на Македонската православна црква.  
 
На странски државјани што влегуваат во земјата со намера да се занимаваат со 
верска дејност или да вршат верски богослужби, законот им налага да добијат 
одобрение од Државната комисија за односи со верските заедници и групи. Кога 
поднесуваат барање за виза, лицата што планираат да се занимаваат со верска 
дејност, на Комисијата мораат да и достават писмо со покана од претставници на 
регистрирана верска група во земјата, а потоа Комисијата издава писмо со 
одобрение што се приложува заедно со барањето за добивање виза. Одобренијата 
вообичаено беа издавани во рок од една недела.  
 
Една калуѓерка родум од Полска што била поврзана со „Охридската архиепископија“ 
тврдеше дека во септември 2004 година Министерството за внатрешни работи не и 
ја продолжило дозволата за престој; според законот, Архиепископијата не смее да 

спонзорира странски верски работници зашто не и е дозволено да се регистрира, 
согласно законот со кој е дозволена само по една група за секоја вероисповед. 
Следбениците на црквата јавуваат дека калуѓерката во земјата влегла како турист 
во текот на годината и дека заради тоа не смеела да остане во државата во 
континуиран временски период подолг од 90 дена.  
 
Враќањето на верските имоти што биле експроприрани од страна на владата на 
поранешна Југославија не беше целосно решено. Практично сите цркви и повеќето 
џамии беа вратени во сопственост на соодветните верски заедници, што не беше 
случај и со поголемиот дел од останатиот имот, како што се големите парцели земја 
или комунални центри. Барањата за враќање или за компензација често се 
усложнуваат со фактот дека многу пати се менувале сопствениците на запленетиот 
имот или тој бил доградуван. Исламската заедница во Македонија тврдеше дека не 
можела да си ја поврати сопственоста што и припаѓа врз неколку џамии што требало 
да и ги врати владата. Покрај тоа, Исламската заедница тврдеше дека владата во 
некои случаи наводно го одолговлечувала процесот на враќање на имотот преку 
продажба на спорниот имот или со почнување градежни работи на него и со 
доведување во прашање на историското легално право на Исламската заедница на 
верскиот имот.  
  
Еврејската заедница беше единствената верска заедница во државата чиј 
комунален имот е целосно вратен. Меѓутоа, Еврејската заедница продолжи да 
работи со владата на целосно враќање на приватниот имот на жртвите на 
Холокаустот што останале без наследници, а чиј имот подоцна го национализирала 
владата на Југославија. Процесот на враќање на приватниот имот е долготраен во 
голема мерка заради обемната документација што се бара за да се прикаже 
движението на сопственоста и да се докаже дека нема наследници. Меѓутоа, во 
текот на годината беше постигнат забележителен напредок. Околу 450 случаи на 
враќање на индивидуален имот се наоѓаа во процес на спогодба со владата, а 1.000 
останаа да бидат документирани.  
 

Злоупотреби и дискриминација во општеството  
 
Имаше изолирани пријави на вандализирање на верски имоти. Чиновите на 
вандализам врз својот имот Македонската православна црква ги сметаше за 
инциденти на ситни кражби и не верува дека тие биле мотивирани од верска 
дискриминација.  
 
На крајот на годината остана неразрешен долгогодишниот спор за сопственост меѓу 
верската група Бекташи и Исламската заедница околу верски објект во Тетово. 
Бекташите покренаа судска постапка против владата со којашто бараа таа да ја 
врати национализацијата на имот од поранешна Југославија, како и судска постапка 
против Исламската заедница, која во 2002 година го заплени комплексот и продолжи 
таму да држи богослужби, а на повеќето припадници на бекташката заедница им 
беше забрането присуството на имотот. Во текот на извештајниот период од страна 
на припадници на бекташката заедница имаше бројни пријави на инциденти на 
вандализам и малтретирање.   

Еврејската заедница процени дека во текот на годината во земјата живееле околу 
600 Евреи. Немаше пријави за антисемитски дејствија.  

За повеќе детали, в. Меѓународен извештај за верска слобода за 2006 г. (2006 
International Religious Freedom Report. ) 

г. Слобода на движење во земјата, патување во странство, емиграција и на 
репатријација  
 
Законот ги гарантира овие права, а владата во практиката нив генерално ги 
почитуваше.  
 
Според Уставот, секој југословенски граѓанин што во 1991 година имал легален 
престој во земјата можел да добие државјанство со поднесување обична молба. 
Меѓутоа, и натаму остана проблемот со неразрешениот статус на државјанство на 
долгогодишни постојани жители. Една „транзиторна клаузула“ од 2004 г. привремено 
ги олесни условите за натурализација на странски државјани што склопиле брак со 
македонски граѓани, на лица без државјанство и на лица со статус на бегалци; 
меѓутоа, важноста на транзиторната клаузула истече во март.   

До крајот на годината не беа спроведени никакви анкети заради утврдување бројот 
на лица што престојуваат во земјата без државјанство. Канцеларијата на високиот 
претставник на ОН за бегалци апелираше кај владата да биде флексибилна во 
толкувањето на законот за државјанство, а владата индицира дека е можно 
повторно да биде вратена во сила транзиторната клаузула. УНХЦР продолжи да 
обезбедува правна помош за лица што сакаат да го сменат државјанството и 
генерално наидуваше на добра соработка од страна на Министерството за 
внатрешни работи.  

 
Внатрешно раселени лица (ВРЛ)   
 
На крајот на годината владата пријави вкупно помалку од 725 внатрешно раселени 
лица, од кои повеќето се наоѓаа во колективни центри. Овој број беше намалување 
од 1.180 внатрешно раселени лица што беа пријавени претходно во текот на 
годината.  
 
Внатрешно раселените лица добиваа основна помош, главно од Министерството за 
труд и социјална политика, но имаа неколку можности и да се вклучат во доходовни 
активности.  
 
Некои групи ВРЛ тврдеа дека внатрешно раселените етнички Македонци не можат 
да се вратат во своите домови во регионите населени со етнички Албанци поради 
заканите по безбедноста. Некои ВРЛ тврдеа дека владата не обезбедила соодветна 
поддршка за тие да се вратат во своите домови. Други внатрешно раселени лица 
тврдеа дека успеале да се вратат во своите домови во регионите што се претежно 
населени со етнички Албанци, како што е случајот со скопската населба Арачиново, 
и дека никој не им се заканувал откако се вратени.   

Во текот на годината се подобрија односите на властите со внатрешно раселените 
лица, но врз некои ВРЛ сè уште се вршеше притисок да се вратат во своите домови 
од каде што се дојдени во регионите што сега власта ги смета за безбедни. Владата 
извести некои ВРЛ дека ако не ја послушаат наредбата да се преселат, на крајот ќе 
им бидат намалени или укинати месечните бенефиции, но немаше пријави дека во 
текот на годината дошло до такво намалување на бенефициите.  

Заштита на бегалци  
 
Согласно Конвенцијата на ОН од 1951 г. што се однесува на Статусот на бегалците, 
и согласно нејзиниот протокол од 1967 г., со закон е овозможено доделување на 
азил или на статус на бегалец, а владата има воспоставено систем за 
обезбедување заштита за бегалци. Во практиката, владата обезбедуваше заштита 
од присилно враќање на лица во земји во кои тие лица страхуваа од прогон. 
Владата одобруваше статус на бегалци и на азиланти, но само во ретки случаи. Од 
октомври наваму, од 205 регистрирани лица што поднесле барање за азил, статус 
на лица под хуманитарна заштита добиле 28 лица, а ниту едно лице не добило азил. 
Статусот лице под хуманитарна заштита им е одобрен на вкупно 1.191 лице и таа 
одлука подлежи на годишна ревизија. Намалувањето на бројот на регистрирани 
лица што барале азил и на лица што добиле хуманитарна заштита делумно се 
должи на доброволно враќање во своите земји и на некои случаи во кои владата ја 
укинала хуманитарната заштита.  
 
Според Канцеларијата на Високиот комесар на ОН за бегалци (УНХЦР), механизмот 
за утврдување статус на бегалец (УСБ) беше достапен и активен, а целокупниот 
процес беше генерално воден на задоволителен начин. Законите за утврдување на 
статусот бегалец во земјата се сметаа за задоволителни, но во некои случаи дојде 
до несоодветно имплементирање на процедурата на УСБ. УНХЦР евидентира 
слабости во техниките на интервјуирање на бегалците и заедно со службеници во 
Министерството за внатрешни работеше на нивно подобрување. Посериозен 
пропуст во процесот на УСБ што го евидентира УНХЦР беше отсуството на 
ефикасен систем на жалби за оние лица на кои првично не им е одобрен статус на 
бегалци или азиланти. УНХЦР пријави дека Врховниот суд обично само површно ги 
разгледувал жалбите што биле одбиени од административните судови, со што 
едноставно била запечатена одлуката на комисијата да ја одбие жалбата.    
 
На повеќето бегалци и лица што бараа азил во земјата владата им обезбеди статус 
на лица под хуманитарна заштита. Меѓутоа, тој статус важеше само 12 месеци и 
мораше да се обновува. Освен тоа, владата можеше да не го обнови статусот во 
секое време, што се случуваше во текот на годината.  
 
Во обезбедувањето помош за бегалците владата генерално соработуваше со 
УНХЦР и со други хуманитарни организации.  
 
За разлика од претходната година, немаше пријави дека властите ги 
злоупотребувале или лошо се однесувале кон бегалците. Како одговор на пријавите 
од 2005 година за сексуална злоупотреба или насилство против жени бегалки, 
УНХЦР изврши истрага и ја повика полицијата да продолжи со соодветна акција 
онаму каде што е тоа потребно. До крајот на годината немаше апсења ниту 
формално покренување обвиненија во врска со овие наводи.  

Имаше цврсти докази што говореа дека во процесот на утврдување на статус 
бегалец се врши дискриминација против Ромите бегалци, што претставува одраз на 
општата дискриминација на Ромите во општеството. Меѓутоа, генерално беа 
толерирани Ромите бегалци во општина Шуто Оризари што е претежно населена со 
ромска популација.   
 
 
3. дел  Почитување на политичките права: Правото на граѓаните да ја сменат 
власта во својата земја 
 
Уставот на граѓаните им го гарантира правото на мирен начин да ја сменат власта 
во својата земја, и жителите во практиката ова свое право го остваруваа преку 
повремени, генерално слободни и фер избори, што се одржуваа врз основа на 
универзалното право на глас.  

Избори и партиско учество   
 
Државните парламентарни избори се одржаа на 5 јули. Меѓународните наблјудувачи 
изборите ги окарактеризираа дека главно биле во согласност со меѓународните 
стандарди, но во одредени области забележаа на сериозни неправилности, како 
што е заплашување на гласачите, полнење на гласачки кутии и семејно гласање т.е. 
гласање преку претставник. Неколку насилни инциденти, како на пример напади во 
изборни канцеларии, тепачки меѓу партиски активисти и инциденти со пукање во кои 
немаше повредени ги нарушија официјалните 20 дена од изборната кампања. 
Поголемиот дел од овие инциденти се случија во северозападниот дел од земјата 
меѓу ривалските политички партии на етничките Албанци, Демократската унија за 
интеграција и Демократската партија на Албанците. 
 
На некои жени од потрадиционалните заедници, особено кај етничките Албанци, им 
беше одземано правото на глас поради практиката на семејно гласање или гласање 
преку претставник, што во нивно име го вршат машки членови на семејството.  
 
Од 120 места во Парламентот 36  беа жени, а во владиниот кабинет, од 21 член, 3 
беа жени. Според законот, и на национални и на општински избори кандидатот на 
секое трето место на листата на партијата мора да биде од помалку застапениот 
пол, со што во практиката се зголеми бројот на жени во Парламентот.  
 
Од 120 места во Парламентот 28 беа етнички Албанци, двајца Роми, двајца Турци, 
еден Србин, еден Бошњак, еден Македонец муслиман и еден Влав . Во 
Министерскиот совет со 21 место имаше пет членови припадници на малцинствата. 
 

Корупција во власта и транспарентност   
 
Корупцијата беше значителен проблем во извршната, законодавната и во судската 
гранка на власта. Особена загриженост предизвикуваа случаите на корупција во 
полицијата и во судскиот систем (в. 1. дел, г., и 1. дел, д.). Државната 
антикорупциска комисија беше надлежна за спроведување истрага во врска со 

обвиненијата за корупција како и за поплаките што ги поднесуваа граѓаните. Во 
текот на годината во Комисијата стигнаа 679 поплаки во врска со работењето на 
државните тела, процедурата за приватизација, судските постапки и со други 
релевантни случаи. Трета година по ред Транспаренси интернешнал на земјата ù 
дава оценка 2,7 од 10 за степенот на корупција што се проценува дека постои кај 
политичарите и јавните службеници во земјата, што укажува на мислењето дека 
земјата има сериозен проблем со корупцијата. 
 
Во текот на годината Антикорупциската комисија разгледа извесен број крупни 
случаи. На 15 септември скопскиот првостепен суд одби повторно сослушување на 
случајот од 2004 г. со кој на Иснифарис Џемаили му беше исплатена отштета од 
942.000 долари (44,7 милиони денари) како надомест за овци и друг добиток што 
наводно загинале при бомбардирањето извршено од Министерството за одбрана во 
конфликтот во 2001 г. Комисијата ја доведе во прашање висината на отштета што ја 
доби тужителот и обвини државни органи како што е службата на јавниот обвинител, 
Министерството за одбрана и судовите за нерегуларност во работењето во врска 
овој случај. На 30 ноември неколку лица беа притворени под сомнение за корупција, 
како и за наводно добивање дел од надоместот што го добил Џемаили. 
 
Во еден друг крупен случај се работеше за приватизација на имот. Комисијата 
обвини неколку сопственици на земјиште, членови на владината Комисија за 
децентрализација и институции што даваат заем дека работат заедно за да ја 
изиграат државата со избегнување даноци преку сомнително купување земјиште. 
Сопствениците на земјиште наводно земале мали заеми за имоти што владата 
неодамна им ги вратила, па потоа не го плаќале долгот и затоа институцијата што 
нуди заем го реализирала заложното право. Давателот на заемот потоа големината 
на заемот ја определил според цената на земјиштето, а не според фактичката 
пазарна вредност, со што се постигнало вештачко намалување на данокот на имот. 
До крајот на годината јавниот обвинител сè уште го разгледуваше овој случај. 
 
На крајот на годината владата ја очекуваше одлуката на српската влада во врска со 
барањето за екстрадиција на Методија Смиленски. Смиленски беше уапсен на 15 
јуни во Србија зашто во 2003 г. во Македонија беше обвинет за проневера на 
приближно 20 милиони долари (една милијарда денари) од државните фондови 
преку неговата Експорт-импорт банка, што сега е банкротирана. Смиленски е 
обвинет за заговор со тогашниот гувернер на Народната банка на Македонија, Љубе 
Трпевски, за проневера на фондовите на тој начин што како гаранција за долговите 
на Експорт-импорт банката на Смиленски ќе ги искористат државните резерви на 
странски валути. Трпевски беше ставен во притвор во Скопје на 23 ноември, а на 
крајот на годината беше пуштен на слобода со полагање гаранции додека се 
очекува судењето. Кривичната истрага за бизнис зделките на Смиленски заврши во 
септември, а специјалната канцеларина на обвинителот подготвуваше обвинение за 
да покрене судска постапка за случајот. 
 
По обвиненијата за злоупотреба на државни фондови и за корупција,  
во месец март првостепениот суд го осуди на затворска казна од четири години Војо 
Михајловски, поранешен директор на Државниот фонд за здравство. Освен тоа, на 
секој од неговите тројца соучесници, сите поранешни директори на медицински 
центри, им беше изречена затворска казна во траење од 10 месеци. 

На крајот на годината во тек беше повторениот судски процес во случајот против 
Никола Тасев, поранешен генерален директор на издавачката куќа Нова 
Македонија, по обвинението за злоупотреба на службена положба за продажбата на 
70% од компанијата непосредно пред парламентарните избори во 2002 г. Во април 
2005 г. Скопскиот првостепен суд го осуди Тасев на четири години затворска казна. 
И обвинетиот и обвинителството ја обжалија пресудата, па апелациониот суд 
наложи повторување на судскиот процес. Бесник Фетаи, кој беше министер за 
економија во времето на приватизацијата, беше ослободен од слично обвинение. 
Пред ликвидацијата во 2003 г., Нова Македонија беше најголемата издавачка куќа 
во земјата. 
 
На 25 јануари Парламентот усвои закон со кој на граѓаните им се гарантира пристап 
до владини информации, што стапи во сила на 1 септември. Според овој закон, 
секоја јавна институција е обврзана да назначи лице за односи со јавноста што мора 
да одговори на барање за доставување информации во рок од 40 дена. За 
непочитување на овој закон следува казна од 400 до 1.000 долари (20.000 до 50.000 
денари). 
 
 
4. дел  Ставот на владата во врска со меѓународната и невладина истрага на 
наводни кршења на човековите права   
 
Извесен број домашни и меѓународни групи за човекови права генерално работеа 
без ограничувања од страна на власта, вршеа истраги и ги објавуваа резултатите во 
врска со случаи на заштита на човековите права. Претставниците на власта 
генерално ги прифаќаа гледиштата на овие групи и беа кооперативни во 
соработката со нив. 
 
Во земјата работеа преку 4.000 домашни и меѓународни регистрирани НВО, меѓу кои 
ФОРУМ, МОСТ, Македонскиот Хелсиншки комитет и НВО посветени на посебни 
каузи, како што се правата на Ромите, трговијата со луѓе и правото на граѓаните на 
глас.  
 
ОБСЕ ги предводеше напорите на меѓународната заедница за ангажирање на 
властите во врска со прашања од делот на заштитата на човековите права, а 
мониторинг мисиите на ОБСЕ и на ЕУ и натаму продолжија со имплементирањето 
проекти за унапредување на односите меѓу етничките Македонци и етничките 
Албанци.  
 
Народниот правобранител има мандат да ја подобрува состојбата со 
недискриминација и рамноправна застапеност на малцинствата. Службата на 
јавниот правобранител работеше во шест локални канцеларии во земјата. 
Претставниците од службата на јавниот правобранител имаат законско право да ги 
посетуваат сите притворени лица, меѓу кои и лицата што се во притвор пред 
судење; ова право беше искористувано без никакви ограничувања во текот на 
годината. Народниот правобранител утврди дека институциите на власта ги 
прекршиле правата на поединци во 623 случаи, или приближно 20% од поплаките 
примени во текот на годината. Во повеќето случаи се работело за кршење на 
судската процедура, за злоупотреба од страна на полицијата и за работнички и 
сопственички права. Владата ги спроведе препораките на јавниот правобранител во 

70%  од овие случаи, но во некои од случаи не ги достави информациите што ги 
бараше јавниот правобранител во текот на истрагата. Во текот на годината во 
службата на јавниот правобранител беше евидентиран зголемен степен на 
соработка и комуникација со власта во споредба со претходните години.   
  
Владата генерално соработуваше со Меѓународниот кривичен суд за поренешна 
Југославија (МСПЈ). Во месец март 2005 година МСПЈ подигна обвиненија против 
двајца етнички Македонци - поранешниот министер за внатрешни работи Љубе 
Бошковски и поранешниот полициски службеник Јохан Тарчуловски - обвинети за 
соучесништво во убиството на цивили, етнички Албанци, во Љуботен во 2001 
година.  
 
 
5. дел  Дискриминација, општествена злоупотреба и трговија со луѓе 
 
Дискриминација по основа на пол, раса, хендикеп, религија или национална, 
социјална или политичка припадност се забранети со устав и со закон; сепак 
продолжи социјалната дискриминација на етничките малцинства, особено на 
Ромите, а заштитата на правата на жената остана проблем. 
 
Жени 
 
Домашното и друго насилство врз жени беше постојан и чест проблем; според една 
анкета што ја спроведе локална НВО што се занимава со проблемите врзани со 
семејно насилство, 56 проценти од жените тврделе дека се жртви на психолошко 
домашно насилство, а 18 проценти од жените тврдеа дека биле жртви на физичко 
домашно насилство. 
 
Заради културните норми, како и поради стравот на  жртвите да не го посрамотат 
семејството, се намали бројот на пријавени случаи на насилство врз  жени, а 
жртвите на домашно насилство многу ретко поднесуваа кривични тужби. И покрај 
тоа законот конкретно го криминализира домашното насилство, а за сторителите 
пропишува тешки казни, тој ретко се применуваше во практиката. Иако за заштита 
на жртвите на домашно насилство законот определува граѓански забрани за 
приближување, беа пријавени случаи каде што полицајците не ги познавале 
законските одредби што ги овластуваат да заштитуваат жртви на семејно насилство 
по службена должност, а  полицајците често не реагирале на пријави за наводно 
домашно насилство. Власта не бараше обука за полицијата, за обвинителите, или 
за судиите; сепак, меѓународни организации за неколку припадници на силите на 
прогонот обезбедија обука за борба против домашното насилство. 
 
Власта раководеше со шест кризни центри за жени изложени на ризик со ограничени 
можности и во Скопје финансира бесплатна  телефонска линија за поддршка со која 
работи НВО. Локалните НВО што се бореа против домашно насилство во голема 
мерка се потпираа на меѓународна донаторска помош. Генерално, во медиумите не 
можеше да се види загриженоста на јавноста за насилството врз жените, иако некои 
здруженија за заштита на жените работеа на подигнување на свеста за овој 
проблем. 

И покрај тоа што е силувањето конкретно забрането со закон, каде што спаѓа и 
брачното силување, за подигнување обвинување мора да има докази за пенетрација 
и за активен отпор од страна на жртвата. Овие услови се построги од условите за 
други насилни злосторства. За силување или насилен сексуален напад казните се 
движат меѓу една и 15 години затвор. Во текот на годината имаше неколку судски 
случаи за силување. Како и кај домашното насилство, полицајците и судските 
службеници нерадо гонеа случаи на брачно силување, а многу жртви не истапија со 
обвиненија поради жигосување од општеството. 
 
И покрај тоа што е проституцијата конкретно забранета со закон, законот не се 
спроведуваше секогаш. Некои странски државјанки обвинети за проституција беа 
депортирани; некои мажи беа гонети за „посредување“ при проституција. 
 
Проблем беше трговијата со жени заради сексуална експлоатација (в. 5. дел, 
Трговија со луѓе). 
 
Сексуалната злоупотреба на жени на работното место беше проблем, особено во 
приватниот сектор. Иако законот не ја третира сексуалната злоупотреба одвоено, 
според законот против дискриминација таа може да се гони како кривично дело; 
сепак, ова во практиката не се случи. Иако на повисоките нивоа на власт и во 
приватниот сектор жените и натаму беа помалку застапени, во јавниот сектор сепак 
имаше неколку истакнати професионалки, меѓу кои вицепремиерката, министерката 
за внатрешни работи и министерката за економија. 
 
Жените од делови на албанската етничка заедница немаа еднакви можности за 
вработување и образование поради традиционалните и верските ограничувања на 
нивото школување и учество во општеството. Во некои албански етнички заедници, 
жените го губеа правото на глас заради практиката во име на женските членови на 
семејството да гласаат мажи (в. 3. дел). Комитетот на ОН за елиминација на 
дискриминацијата против жените во текот на годината ја изрази својата загриженост 
околу „ранливата и маргинализирана состојба“ на жените од руралните средини и 
етничките малцинства, а особено за Ромките и за Албанките. 
 
Службата за рамноправноста меѓу половите при Министерството за труд и 
социјална политика беше одговорна за почитување на законските права на жените. 
Со Законот за рамноправност што беше имплементиран во мај беа формирани 
комисии за полови на ниво на општински совет. Во текот на годината комисијата за 
рамноправност на половите што ја формира Парламентот почна да ги ревидира 
законите за да се увери дека се двата пола рамноправно заштитени. 
 
Иако според законот и мажите и жените треба да бидат исто платени за истата 
работа, жените и натаму беа дискриминирани според висината на платата, особено 
во приватниот сектор. Иако е отпуштањето жени што се на породилно забрането со 
закон, во практиката продолжи дискриминацијата на бремените жени.  
 
Покрај другите активности, групите за поддршка на жените заеднички се бореа 
против домашното насилство со кампањи за подигање на свеста, за поголемо 
учеството на жените во политиката преку обука на кандидатки за локалните 
функции, за подобрување на пристапот на жените до правните услуги подостапни и 
промовираа отворање мали и средни претпријатија чии сопственици се жени.  

Деца   

Владата се залагаше за правата и благосостојбата на децата, но за оваа цел одвои 
само ограничени ресурси. Во службата на народниот правобранител имаше 
специјална детска единица што истражуваше по поплаките за кршење на правата на 
децата. Министерството за труд и социјална политика е надлежно за 
благосостојбата на децата. 
 
Образованието е задолжително до осмо одделение или до 16-годишна возраст; 
сепак, некои деца воопшто не се ни влезени во образовниот систем. Од 
Министерството за образование известија дека 95 % од децата се запишани на 
училиште; немаше официјални податоци за присуство на наставата во училиштата, 
ниту за бројот на деца што немаат пристап кон образование. Основното и средното 
образование беше бесплатно; сепак, учениците мораа сами да се снабдуваат со 
учебници и со други материјали. 
 
Речиси 90% од децата што завршија основно продолжија во средно училиште; 
сепак, и во основното и во средното образование, девојчињата во некои етнички 
албански заедници не одеа на училиште. Приближно половина од учениците од 
етничките малцинства не продолжија во средното образование поради недоволниот 
број часови на јазиците на малцинствата во средното образование и поради 
убедувањето на голем број рурални семејства на етнички Албанци дека 
девојчињата треба да се повлечат од училиштата на 14-годишна возраст. 
 
Според лидерите на ромската заедница, до 10% од ромските деца никогаш не се 
запишале на училиште. 50% од запишаните престанале да одат на училиште до 
петто одделение, а осмо одделение завршиле само 35 до 40%. 
 
Како и во минатите години, поплаките најчесто се однесуваа на лошите физички 
услови во училиштата и на недоволниот број училници, особено во западните 
делови на земјата населени главно со етничко албанска популација. Учениците 
понекогаш се бунеа против ваквите услови со тоа што одбиваа да одат на часови. 
Машките и женските деца генерално имаа еднаков пристап до образованието, иако 
во образовните институции во некои етнички албански региони во некои случаи 
девојчињата беа дискриминирани. Децата генерално добиваа соодветна 
медицинската грижа, но отежната главно од тешката економска состојба во која се 
наоѓа земјата и слабиот национален систем на здравствена заштита. 
 
Во некои области проблем беше злоупотребата на деца. Според статистичките 
податоци на Министерството за внатрешни работи, во текот на годината имало 56 
пријавени случаи на сексуална злоупотреба на деца, од кои 53 биле случаи на 
сексуален напад врз дете, два случаи на покажување порнографски материјал на 
малолетни лица и еден случај на инцест со малолетник. Надлежни за случаите на 
злоупотреба на деца се Центрите за социјална работа при Министерството за труд и 
социјална политика и Секторот за малолетна деликвенција при Министерството за 
внатрешни работи. Некои НВО исто така се активни во оваа област. 
 
Во ромската заедница и помалку во заедницата на етничките Албанци имаше 
случаи на бракови меѓу деца. Тешко беше да се процени во колкава мерка се 
застапени малолетнички бракови во ромската заедница зашто овие бракови во 

 35



голем број случаи не беа регистрирани. Анкетата што во 2005 г. ја спроведе една 
локална НВО во 2005 г. меѓу 960 Ромки покажува дека 54% од нив своето прво дете 
го родиле до својата 18-годишна возраст, а 3% меѓу својата 12 и 14-годишна 
возраст. 
 
Со девојчињата понекогаш се тргувало заради сексуална злоупотреба (в. 5. дел, 
Трговија со луѓе). 
 
Возрасни Роми често ги организираа своите деца во групи и ги тераа да просат на 
фреквентни раскрсници, на улични ќошиња и во ресторани и кафулиња (в. 6. дел, г). 
 
Според некои процени, во земјата имало меѓу 500 и 1.000 улични деца, претежно 
Роми. Министерството за труд и социјална политика, потпомогнат од меѓународната 
заедница, отвори дневен центар за улични деца. 
 
 
Трговија со луѓе 
 
Трговијата со луѓе е забранета со закон; сепак, имаше јавувања за случаи на 
извршена трговија во кои Македонија беше транзитна земја, а во помала мерка и 
земја од која тргнуваат и земја дестинација за жртвите на трговијата со луѓе. 
 
Иако земјата и понатаму беше главно транзитна и целна дестинација на трговијата 
со луѓе, надлежните и други лица се согласија дека не е утврдено колкав е бројот на 
жртви на трговијата со луѓе што тргнуваат од земјата. Власта и НВО известуваа 
дека е во опаѓање трендот на прекугранична трговија со луѓе. Освен тоа, властите 
известуваа дека се намалува и трендот на внатрешната трговија со луѓе; сепак, НВО 
и меѓународната заедница известуваа дека е во пораст внатрешната трговија со 
луѓе. Во отсуство на централна база на податоци за жртви на трговијата со луѓе, 
НВО и претставниците на власта често не можеа да се согласуваа околу тоа кои 
лица треба да се сметаат за жртви на трговија, и затоа статистичките податоци беа 
или оспорувани или генерално несигурни. Националната комисија за превенција и 
сузбивање на трговијата со луѓе на 28 декември отвори нова веб страница како 
медиум на кој може да се разменуваат и да се споредуваат податоци во врска со 
трговијата со луѓе. 
 
Локалните НВО проценија дека во текот на годината во или низ земјата се тргувало 
со 100 до 150 жени, најмногу заради сексуална експлоатација. Локалните НВО 
пријавија зголемен број жртви на трговија заради трудова експлоатација, но поради 
недоволни информации од Министерството за труд немаше конкретни податоци.  
 
Од владините податоци за жртвите на трговија со луѓе не можеше да се утврди 
старосниот состав на жртвите; сепак, локалните НВО проценија дека 20% од 
жртвите биле малолетни лица. Имаше и јавувања дека сопственици на салони за 
масажа регрутирале малолетнички заради вршење сексуални услуги за клиенти. Во 
текот на годината надлежните затворија еден таков салон за масажа, го уапсија 
сопственикот и го обвинија за „посредување во проституција“. 
 
Жените жртви на трговија со луѓе биле принудувани да работат како проститутки, 
често преправајќи се дека во локални клубови работат како танчарки, хостеси или 

келнерки. Полициските рации и сведочењата на жртвите потврдија дека мал број  
жртви на трговијата со луѓе претрпеле закани, насилство, физичка и психичка 
злоупотреба, како и одземање документи. НВО и претставници на меѓународната 
заедница јавуваа дека е сè поголем бројот на жртви што за своите услуги добивале 
мали суми пари и ограничена слобода на движење, со цел да не се случи да се 
претставуваат како жртви на трговија во случај да ги сослушуваат во полиција. 
 
Според анализата што ја спроведе Министерството за труд, младите, необразовани 
жени и деца од источните рурални области на земјата се под најголем ризик да 
станат жртви на внатрешна трговија со луѓе. 
 
Со најголемиот број жртви на внатрешна трговија тргувал или некој член на 
семејството или пријател. Намален беше бројот на пријави на лица што тргуваат со 
луѓе а што се поврзани со регионални мрежи на трговија со луѓе. Мрежите по 
правило почнуваа во земјата на потекло, се ширеа во земјата и завршуваа во земји 
на дестинација во Западна Европа. 
 
Секакво тргување со луѓе за сексуална експлоатација, принудна работа или 
слугување, робување или сличен однос претставува кривично дело. Законот 
пропишува најмалку четири години затворска казна за повеќето криминални дела на  
трговија со луѓе и најмногу шест месеци затвор за уништување на документите за 
идентификација на лицата со кои се тргувало. Лицата осудени за организирање 
трговија со луѓе добиваат задолжителна минимална затворска казна во траење од 8 
години и една до 10 години затвор за соучесништво во криминално дело трговија со 
луѓе. Законски е утврдена минимална казна од шест месеци за лицата што намерно 
ползуваат или му овозможуваат на друго лице да ползува услуги од жртва на 
трговијата со луѓе. Најкратката задолжителна казна за трговија со деца или за 
свесна злоупотреба на деца и малолетници заради сексуална експлоатација 
изнесува осум години. 
 
Во текот на годината кривично беа гонети најмалку 30 случаи поврзани со трговија 
со луѓе, против 100 лица беа подигнати обвиненија, а 56 лица беа прогласени за 
виновни и беа осудени за трговија со луѓе. Неколку крупни случаи против трговци со 
луѓе беа завршени или сè уште во тек. На 18 јули, еден случај во првостепениот суд 
во Куманово заврши така што на сите седум лица обвинети за трговија им беа 
изречени обвинителни пресуди и затворски казни во траење од пет до седум години. 
На крајот на годината жалбата по овој случај беше во постапка. 
 
На 14 ноември, на најголемиот судски процес за трговија со луѓе што започна во 
месец февруари во првостепениот суд во Скопје, на 28 лица обвинети за трговија со 
луѓе и за шверцување емигранти им беа изречени обвинителни пресуди. Меѓу 
осудените имаше тројца припадници на силите на прогонот што работеле на 
граничниот премин со Грција. На обвинетите им беа изречени затворски казни во 
висина од пет до 13 години и им беше запленет имотот. 
 
На 27 ноември, првостепениот суд во Скопје на 21 обвинет им изрече обвинителни 
пресуди за организирање група за трговија и шверц на емигранти. Обвинетите 
добија затворски казни во траење од три до 12 години. 

Најозлогласениот осуден трговец со луѓе во земјата, Дилавер Бојку Леку, остана во 
затвор во Скопје откако 2004 година беше осуден за „посредување во проституција“. 
Со оглед на тоа дека Бојку се наоѓаше во установа со „отворен режим“ со либерална 
политика за слободно движење, странските наблјудувачи беа загрижени дека тој ќе 
им се заканува на сведоците во периодите кога има одобрение да се движи надвор 
од затворските капацитети. 
 
Втора година со ред не се случуваше ништо ново во случајот од 2004 г. во кој 
полицајци беа обвинети за соучесништво во трговија со луѓе во Гостивар, кога еден 
полицаец беше привремено суспендиран од работа до претстојното судење под 
обвинение за злоупотреба на службена должност и за трговија со луѓе. Иако беше 
завршена предсудската постапка, до крајот на годината не беше закажано рочиште. 
Двајца полицајци што сведочеа во полза на трговецот со луѓе Дилавер Бојку Леку 
беа под истрага заради можно соучесништво во трговијата со луѓе. 
 
Во месец март владата усвои национален акционен план и стратегија за борба 
против трговијата со луѓе. Овие два документи повикуваа на повеќе обука, програми 
за развивање свест и за превенција, и за определување државен координатор за 
трговија со луѓе. До крајот на годината голем дел од одредбите во планот за акција 
допрва требаше да се имплементираат. Кога ќе биде формирана, канцеларијата на 
националниот координатор ќе биде главниот орган надлежен за координирање на 
владините заложби во борбата против трговијата со луѓе. До крајот на годината 
оваа улога продолжи да ја врши Националната комисија за превенција и сузбивање 
на трговијата со луѓе. Комисијата е меѓуресорки напор со претставници од 
министерствата за внатрешни работи, правда, труд и социјална политика, 
образование и за надворешни работи. Сепак, на крајот на годината имаше 
назначени претставници само од неколку министерства, а Комисијата се немаше 
состанато ниту еднаш за период подол од шест месеци.  Министерството за 
внатрешни работи назначи неколку припадници на силите на законот да работат со 
полно работно време во главната единица за борба против трговијата со луѓе што 
се наоѓа во Скопје. Исто така, распореди и полицајци за борба против трговијата со 
луѓе на локално ниво. Владата рутински соработуваше со национални организации 
од соседните земји, особено со земјите од Иницијативата за соработка во 
Југоисточна Европа и со проектот за Транснационален механизам за упатување што 
го спроведе Меѓународниот центар за развој на миграциона политика. 
 
Во текот на годината Меѓународната организација за миграција раководеше со 
транзитен центар во кој им беше помогнато на 17 жртви на трговијата со луѓе што 
имале преминато меѓународни граници. Во прифатилиштето се обезбедува помош и 
сместување за време на судскиот процес и сè додека жртвите не бидат вратени во 
земјата на потекло. Како обезбедување на жртвите што беа сместени во 
прифатилиштето беа назначени четворица полицајци. Освен тоа, локална НВО 
раководеше со прифатилиште во кое им се излезе во пресрет на 14 жртви на 
внатрешна трговија со луѓе, кои во прифатилиштето беа упатени преку 
Националниот механизам за упатување на Министерството за труд. Сите лица што 
ќе бидат идентификувани како жртви на трговијата со луѓе во земјата имаат право 
на сместување и на медицинска помош. 
 
Хендикепирани лица 

Дискриминацијата по основ хендикеп е забранета со закон; сепак, лицата со 
хендикеп беа дискриминирани при вработување, во образовниот процес, во поглед 
на пристап кон здравствена заштита и при обезбедување други услуги што ги нуди 
државата. Нема закони или законска регулатива што налагаат објектите да бидат 
достапни на лица со хендикеп, така што голем број јавни згради и натаму останаа 
недостапни за лица со физички хендикеп. 
 
Лицата што се залагаат за хендикепираните изјавија дека работодавците не сакале 
да вработуваат лица со хендикеп и дека заради отежнатиот пристап кон 
образование и кон другите можности овие лица биле спречени целосно да се 
вклопат во општеството. 
 
Меѓупартиската парламентарна лоби група за правата на лицата со посебни 
потреби, во соработка со НВОии, работеше на развивање и промоција на сеопфатна 
законска регулатива со која ќе се промовираат правата на лицата со хендикеп. 
Групата се фокусира на измени во законите за урбано планирање и изградба. 
 
Министерството за труд и социјална политика беше одговорно за интегрирање на 
лицата со хендикеп во економскиот живот и за исплата на бенефициите. Фондот за 
деца на ОН (UNICEF) спонзорира неколку проекти наменети за потребите на децата 
со хендикеп. 
 
Национални/расни/етнички малцинства 
 
Според пописот од 2002 г., 64,2% од населението се етнички Македонци, 25,2% се 
етнички Албанци, 3,9% се етнички Турци, 2,7% Роми, 1,8 % етнички Срби, 0,8 % 
Бошњаци и 0,5% се Власи. 
 
Во текот на годината имаше веродостојни пријави за полициско насилство врз 
Ромите, како што е тепање при апсење и додека е лицето во притвор (в. 1. дел, в.), 
како и инциденти на општествено насилство. 
 
И покрај тоа што меѓуетничките односи и натаму останаа затегнати, анкетата 
спроведена во октомври 2005 г. покажа дека 86% етнички Албанци имаат поволно 
мислење за етничките Македонци, што претставува зголемување од 17% ви 
споредба со претходната анкета од мај 2005 г. Меѓутоа, бројот на етнички 
Македонци што имаа поволно мислење за етничките Албанци во овој период се 
намали од 57 на 48%. 
 
За разлика од претходните години, годишната комеморација за одбележување на 
уништувањето на мотелот Бриони во село Челопек во 2001 г. не беше нарушено од 
меѓуетничко насилство. Во мотелот Бриони, што се наоѓа во село Челопек населено 
претежно со етнички Албанци, а чии сопственици се етнички Македонци, во 
конфликтот во 2001 г. беа убиени двајца етнички Македонци. На крајот на 
конфликтот мотелот беше уништен, а годишните комеморативни настани со кои се 
одбележуваат убиствата од 2001 г. наваму претставуваат меѓуетничко жариште. 
 
Иако меѓуетничката тензија во некои училишта и натаму продолжи да биде проблем, 
веќе втора година по ред беа во опаѓање сериозните расправии меѓу родителите и 
управата на училиштата околу етнички проблеми. За разлика од претходните 

години, меѓу средношколците од Струга немаше пријави за тепачки предизвикани по 
етничка основа. Меѓу учениците етнички Македонци и етнички Албанци од овој град 
имаше постојани расправии од 2003 г.  
 
Во ноември 2005 г., НВО „Центар за права на европските Роми (ЦПЕР)“ јави дека 
едно дете Ром од едно тетовско училиште во расправија со ученици етнички 
Албанци било претепано по часовите. ЦПЕР јави дека од месец март наваму детето 
не се вратило на училиште од страв и затоа што сè уште била во тек истрагата во 
врска со овој инцидент.  
 
Учениците од различни етнички групи понекогаш учеа во различни смени или во 
одделни објекти, или заради тоа што наставата се одвива на различни јазици, или 
по барање на нивните родители. 
 
Етничките Албанци продолжија да се жалат на распространета официјална 
дискриминација. Загрижени беа поради бавното напредување во она што тие го 
сметаат за рамноправна застапеност во државните министерства, додека етничките 
Македонци често тврдеа дека добиваат откази без оглед на тоа колку добро си ја 
работат работата. Некои етнички Албанци тврдеа дека во практиката го губеле 
правото на глас зашто биле дискриминирани при добивањето државјанство. 
 
И покрај постојаноиот напредок и напроите за регрутацијата, етничките Албанци и 
натаму беа недоволно застапени во редовите на војската и на полицијата. 
 
Според законот, јазиците на етничките малцинства мора да се признаат како 
дополнителни официјални јазици во регионите областите во кои тоа малцинство 
претставува најмалку 20% од населението. Во тие региони граѓаните имаа право со 
локалните служби на централната власт да комуницираат на својот јазикот и да 
добиваат одговори и лични документи на истиот јазик; сепак, ова не беше секогаш 
случај во практиката. Според законот, обвинетите за кривични дела имаат право на 
преведувач за сите релевантни судски постапки и документи на сметка на државата; 
ова не беше секогаш случај во практиката. 
 
Законот гарантира основно и средно образование на јазиците на етничките 
малцинства, а основното образование се одвиваше на македонски, албански, турски 
и на српски јазик. Продолжи да расте бројот на ученици од етнички малцинства кои 
во средно училиште учеа на својот мајчин јазик; сепак, етничките Албанци се жалеа 
дека јавните образовни ресурси не се делат пропорционално со застапеноста на 
етничките групи во рамките на генералната популација. 
 
На универзитетско ниво етничките малцинства и натаму не беа доволно застапени, 
иако во последните години имаше напредок во поглед на зголемување на бројот на 
студенти од малцинствата делумно заради акредитацијата на други универзитети во 
кои наставата се одвива на албански, на англиски или на неколку различни јазици. 
 
Етничките Турци исто така се жалеа на државна, социјална и културна 
дискриминација. Најмногу беа загрижени за бавниот напредок кон рамноправна 
застапеност во владините институции, за отсуството на општини со турско 
мнозинство во повторната поделба на општините во 2004 г. и за недоволно 
образование и медиуми на турски јазик. 

Ромите се жалеа на раширена етничка дискриминација. НВО и меѓународните 
стручњаци известија дека на Ромите често не им била дадена можност за 
вработување, дека немале пристап кон јавните фондови за социјална помош и дека 
не им било дозволено да влегуваат во објекти од типот на ресторани и кафулиња. 
 
Стапката на невработеност е највисока Кај Ромите, а нивните индивидуални и 
семејни приходи се најниските, тие се најслабо образовани и имаат највисока стапка 
на смртност од сите етнички групи во земјата. И покрај тоа што се верува дека над 
70% од Ромите се невработени, властите ним им понудија малку социјални услуги. 
Понекогаш родителите Роми не ги праќаа своите деца на училиште зашто не можеа 
да платат за книги и за други трошоци, или зашто претпочитаа децата да работат, 
дома или на улица. 
 
До крајот на годината во земјата останаа 1.924 Роми од конфликтот во Косово од 
1999 г. Овие Роми, најмногу населени во Скопје, често беа малтретирани и 
вербално напаѓани. 
 
Други видови општествена злоупотреба и дискриминација 
 
Не постои генерален закон против дискриминација со кој сексуалната ориентација 
би била заштитена категорија, но со Законот за труд се забранува дискриминација 
заради сексуална ориентација. Локална НВО што ги заштитува правата на 
хомосексуалците пријави случаи на општествени предрасуди против хомосексуалци, 
меѓу кои малтретирање или дискриминација од работодавците и државните 
службеници. Оваа НВО започна проект за документирање на кршењата на 
човековите права по основ сексуална ориентација, зашто сметаше дека бројот на 
пријавени случаи на малтретирање е помал од реалниот. 
 
 
6. дел   Права на работникот 
 
а) Право на здружување 
 
Законот го гарантира правото за основање и членување во синдикати, и 
работниците тоа го правеа во практиката; меѓутоа, понекогаш владата се мешаше 
во работата на синдикатот. 
 
Иако законот на независните синдикати им гарантира дека можат слободно да се 
регистрираат во Министерството за труд и социјална политика, некои синдикати 
пријавија пречки, а особено одолговлеквање на процесот на регистрација. Ако не е 
регистриран, синдикатот не може да работи легално. Повеќе од 50% од легалната 
работна сила беа членови на синдикати, а синдикатите беа особено добро 
застапени во јавниот сектор. 
 
Синдикатите не мораат да бидат членки на Сојузот на синдикати на Македонија 
(ССМ), којшто во минатото одржуваше блиски врски со владата. Во последните 
неколку години се формирани неколку нови синдикати надвор од ССМ, меѓу кои се 
синдикатите на новинарите, на полицајците и на земјоделците. 

Најголемиот гранков синдикат на ССМ, Синдикатот на образование, наука и култура 
(СОНК), во месец јули 2005 г. се оддели од ССМ и стана независен. На почетокот, 
кога СОНК стана независен, владата ги прекина преговорите; сепак, преговорите 
подоцна продолжија и во март беше потпишан договор за исплата на личен доход. 
Во декември 2005 г. СОНК и неколку други синдикати што порано беа членови на 
ССМ формираа нова, независна федерација синдикати, Конфедерација на 
слободните синдикати (КСС).   
 
Дискриминацијата против синдикатите е забранета со закон; меѓутоа, во практиката 
имаше дискриминација против синдикатите, и работниците во приватни фирми во 
неколку наврати беа отпуштани зашто учествувале во активности на синдикатите. 
Образложенијата на компаниите за отпуштањето на работниците не беа поврзани 
со нивните активности во синдикатот; сепак, вработените тврдеа дека добиле отказ 
заради своите активности во синдикатот. Заради доцнењето во работата на 
судскиот систем, потребни се две до три години еден работник повторно да биде 
вработен со судска одлука. 
 
Понекогаш се зборуваше дека работодавците се мешале во внатрешните дејности 
на синдикатите, наводно со тоа што доминирале во изборните кампањи на 
синдикатите или со промовирање на свои кандидати за време на синдикалните 
избори. 
 
б) Право на заедничко организирање и спогодување 
 
Законот гарантира дека синдикатите можат да си ја вршат својата работа без 
мешање отстрана; меѓутоа, власта овие закони не секогаш ги спроведуваше во 
практиката. Правото на вработените заеднички да се спогодуваат е заштитено со 
закон, а повеќето подрачни и локални синдикати имаа договори за заедничко 
спогодување. Секој легално вработен работник е покриен со еден од двата договори 
за колективно спогодување, едниот за лицата вработени во јавниот сектор, а 
другиот за лицата вработени во приватниот сектор. За време на колективното 
спогодување, вработените практично имаа многу мала моќ за преговори поради 
лошата економска состојба во земјата, а голем број договори за колективни 
спогодувања не успеаја да држат чекор со измените во опкружувањето и на 
работното место. 
 
ССМ со владата и со едно здружение на работодавци склопи договор за заедничко 
спогодување, со што беа поставени минималните стандарди за услови за работа. 
Другата федерација на синдикатот, КСС, го оспори правото на ССМ сам да 
преговара во вакви договори, и до крајот на годината овој спор не беше разрешен. 
Во приватниот сектор, гранковите синдикати преговараа на државно ниво со 
соодветните стопански комори, а локалните синдикати преговараа со поединечни 
компании. Гранковите синдикати преговараа со соодветните министерства за 
колективните договори во јавниот сектор. 
 
Правото на штрајк е гарантирано со закон, и работниците во практиката го користеа 
ова право. Законот им дава право на припадниците на војската и на полицијата да 
штрајкуваат, но само ако се придржуваат кон рестриктивните упатства и ако 
продолжат да ги извршуваат своите основни задачи. Меѓутоа, на приватните 
работодавци со закон им е дозволено да „исклучат“ или привремено да отпуштат до 

 42



2% од работниците во компанијата за време на штрајк, ако компанијата смета дека 
тие се потенцијално насилни или ако го попречуваат непреченото одвивање на 
работниот процес. Отпуштените работници повторно ќе бидат вработени по 
штрајкот. Синдикатите тврдеа дека оваа одредба работодавците можат да ја 
употребат за да ги исклучуваат синдикалните водачите од преговорите за време на 
штрајк.  
 
Во земјата постои една зона за процесирање на извозот, но во текот на годината таа 
не функционираше. 
 
в) Законска забрана за присилна или задолжителна работа 
 
Присилна или задолжителна работа се забранети со закон, што важи и за децата; 
меѓутоа, имаше пријави за такви практики (в. делови 5. и 6. г.) 
 
г) Законска забрана за работа на деца и минимална старосна граница за 
вработување 
 
Иако постојат закони и политика со кои се децата се заштитуваат од експлоатација 
на работното место, како и забрана за присилна или задолжителна работа, владата 
нив нерамномерно ги спроведува. Законот вели дека на лице што купува, продава, 
чува или зема деца или малолетници за експлоатација на нивната работна сила ќе 
му биде досудена затворска казна во времетраење од најмалку осум години. 
 
Најниската возрасна граница за вработување е 15 години. Со закон е забрането 
вработување малолетни лица на возраст под 18 години на работно место што е 
штетно за нивното физичко или психичко здравје и за моралот. Исто така, со законот 
е забрането деца под 18-годишна возраст да работат во ноќни смени или повеќе од 
40 часа неделно. 
 
Во текот на годината немаше официјални пријави на случаи на користење детска 
работна сила; меѓутоа, имаше докази дека детската работна рака се искористувала 
во „сивата економија“, како што е питањето по улици и продажбата на цигари и 
други ситни предмети на отворени пазари, на улица и по баровите и рестораните, 
понекогаш и навечер. Децата што учествувале во овие активности речиси без 
исклучок беа Роми и најчесто работеа за родителите. Надлежните не ги казнуваа 
ваквите кршења на човековите права и децата и натаму останаа изложени на 
експлоатација. Според еден извештај финансиран од УНИЦЕФ што беше објавен во 
2005 г., во вакви активности учествувале близу 500 деца. 
 
Имаше случаи на трговија со деца заради сексуална експлоатација (в. 5. дел).  

Министерството за труд и социјална политика е надлежно за спроведувањето 
закони со кои ќе се регулира користењето на детска работна рака. Владините 
напори да го елиминираат злоупотребувањето на детскиот труд се најчесто 
неефикасни и покрај постоењето на неопходните закони, а политиката на 
неексплоатација на детскиот труд и соодветните законите многу малку се 
имплементираат. 

Во текот на годината владата финансира центар во Скопје во кој децата што 
работат на улица добија образование, медицинска и психолошка помош. Владата, 
исто така, соработуваше и со УНИЦЕФ на тој начин што организираше кампањи за 
подигање на свеста за детскиот труд и за трговијата со малолетници. Меѓународни 
донатори поддржаа програми со кои ќе се спречи појавата деца да работат на улица 
и ќе се зголеми број на децата кои ќе се запишат на училиште инаку изложени на 
ризик од ваква работа. 
 
д) Прифатливи услови за работа 
 
Во земјата нема со закон утврдена национална долна граница на остварен приход. 
Според официјалните статистички податоци, просечниот месечен личен доход 
изнесува 260 долари (12,464 денари) и тој не е доволен за пристоен животен 
стандард за работникот и за неговото семејство. Според статистичките податоци на 
властите, се проценува дека 29,6% од населението живее под линијата на 
сиромаштијата. 
 
Законот предвидува работна недела од 40 часа, со најмалку 24 часа одмор и со 
бенефиции за годишен одмор и за боледување. Вработените според законот не 
смеат да остваруваат повеќе од 10 часа прекувремена работа неделно, 20 часа 
месечно, или 190 часа годишно. Според колективниот договор меѓу владата и ССМ, 
вработените имаат право на надомест за прекувремена работа во висина од 135% 
од редовната плата. Освен тоа, вработените што оствариле повеќе од 150 часа 
прекувремена работа годишно имаат право на бонус во висина од една месечна 
плата. Меѓутоа, големата невработеност и кревката економска состојба натера 
голем број вработени да прифатат работни места што не се во согласност со 
законските норми. Особено во малите дуќани вработените често мораа да работат 
далеку повеќе од она што е пропишано со законот. 
 
Министерството за труд и социјална политика не ги спроведуваше строго законите и 
регулативата за безбедност на работникот. Вработените имаат законско право да се 
дислоцираат од ситуации во кои е загрозено нивното здравје или безбедност и со 
тоа да не им биде загрозено работното место во иднина, но работодавците не 
секогаш го почитуваа ова право во практиката.  

